
25.05.(12.05.) 

Свети Епифаније епископ кипарски 

Свети Герман патријарх цариградски 

 

ЈУТРЕЊЕ 

 

 

Священник, изображая кадилом крест перед престолом: 

Сла́ва Святе́й, и Единосу́щней, и Животворя́щей, и Неразде́льней Тро́ице всегда́, ны́не и 

при́сно и во ве́ки веко́в. 

Лик: Ами́нь. 

Христо́с воскре́се из ме́ртвых, сме́ртию сме́рть попра́в, и су́щым во гробе́х живо́т 

дарова́в. (Трижды) 

Шестопсалмие 

И начинаем шестопсалмие, слушая со всяким молчанием и умилением; читающий же 

брат с благоговением и страхом Божиим произносит: 

Чтец: Слава в вы́шних Бо́гу, и на земли́ мир, в челове́цех благоволе́ние. (Трижды) 

Го́споди, устне́ мои́ отве́рзеши, и уста́ моя́ возвестя́т хвалу́ Твою́. (Дважды) 

Псалом 3 

Го́споди, что ся умно́жиша стужа́ющии ми? Мно́зи востаю́т на мя, мно́зи глаго́лют души́ 

мое́й: несть спасе́ния ему в Бо́зе его́. Ты же, Го́споди, Засту́пник мой еси́, сла́ва моя́, и 

вознося́й главу́ мою́. Гла́сом мои́м ко Го́споду воззва́х и услы́ша мя от горы́ святы́я 

Своея́. Аз усну́х и спах; воста́х, я́ко Госпо́дь засту́пит мя. Не убою́ся от тем лю́дей, 

о́крест напа́дающих на мя. Воскресни́, Го́споди, спаси́ мя, Бо́же мой, я́ко Ты порази́л еси́ 

вся вражду́ющия ми всу́е, зу́бы гре́шников сокруши́л еси́. Госпо́дне есть спасе́ние, и на 

лю́дех Твои́х благослове́ние Твое́. 

Аз усну́х и спах; воста́х, яко Госпо́дь засту́пит мя. 

Псалом 37 

Го́споди, да не я́ростию Твое́ю обличи́ши мене́, ниже́ гне́вом Тво́им нака́жеши мене́. Яко 

стре́лы Твоя́ унзо́ша во мне и утверди́л еси́ на мне ру́ку Твою́. Несть исцеле́ния в пло́ти 

мое́й от лица́ гне́ва Твоего́, несть ми́ра в косте́х мои́х от лица́ грех мои́х. Яко беззако́ния 

моя́ превзыдо́ша главу́ мою́, я́ко бре́мя тя́жкое отяготе́ша на мне. Возсмерде́ша и 

согни́ша ра́ны моя́ от лица́ безу́мия моего́. Пострада́х и сляко́хся до конца́, весь день 

се́туя хожда́х. Яко ля́двия моя́ напо́лнишася поруга́ний, и несть исцеле́ния в пло́ти мое́й. 

Озло́блен бых и смири́хся до зела́, рыка́х от воздыха́ния се́рдца моего́. Го́споди, пред 

Тобо́ю все жела́ние мое́, и воздыха́ние мое́ от Тебе́ не утаи́ся. Се́рдце мое́ смяте́ся, 

оста́ви мя си́ла моя́ и свет о́чию мое́ю, и той несть со мно́ю. Дру́зи мои́ и и́скреннии мои́ 

пря́мо мне прибли́жишася и ста́ша. И бли́жнии мои́ отдале́че мене́ ста́ша, и нужда́хуся 

и́щущии ду́шу мою́; и и́щущии зла́я мне, глаго́лаху су́етная, и льсти́вным весь день 

поуча́хуся. Аз же яко глух не слы́шах, и я́ко нем не отверза́яй уст свои́х. И бых я́ко 

челове́к не слы́шай, и не имы́й во усте́х свои́х обличе́ния. Яко на Тя, Го́споди, упова́х, Ты 

услы́шиши, Го́споди Бо́же мой. Яко рех: да не когда́ пора́дуют ми ся врази́ мои́, и внегда́ 

подвижа́тися нога́м мои́м, на мя велере́чеваша. Яко аз на ра́ны гото́в, и боле́знь моя́ 

пре́до мно́ю есть вы́ну. Яко беззако́ние мое́ аз возвещу́ и попеку́ся о гресе́ мое́м. Врази́ 

же мои́ живу́т, и укрепи́шася па́че мене́, и умно́жишася ненави́дящиимя без пра́вды. 

Воздаю́щии ми зла́я возблага́я оболга́ху мя, зане́ гоня́х благосты́ню. Не оста́ви мене́, 

Го́споди Бо́же мой, не отступи́ от мене́. Вонми́ в по́мощь мою́, Го́споди спасе́ния моего́. 

Не оста́ви мене́, Го́споди Бо́же мой, не отступи́ от мене́. Вонми́ в помо́щь мою́, Го́споди 

спасе́ния моего́. 

Псалом 62 

Бо́же, Бо́же мой, к Тебе́ у́тренюю: возжада́ Тебе́ душа́ моя́, коль мно́жицею Тебе́ плоть 

моя́, в земле́ пу́сте и непрохо́дне и безво́дне. Та́ко во святе́м яви́хся Тебе́, ви́дети си́лу 

Твою́ и сла́ву Твою́. Яко лу́чши ми́лость Твоя́ па́че живо́т, устне́ мои́ похвали́те Тя. Та́ко 

благословлю́ Тя в животе́ мое́м, о и́мени Твое́м воздежу́ ру́це мои́. Яко от ту́ка и ма́сти 

да испо́лнится душа́ моя́, и устна́ма ра́дости восхва́лят Тя уста́ моя́. Аще помина́х Тя на 

посте́ли мое́й, на у́тренних поуча́хся в Тя: я́ко был еси́ Помо́щник мой, и в кро́ве крилу́ 

Твое́ю возра́дуюся. Прильпе́ душа́ моя́ по Тебе́, мене́ же прия́т десни́ца Твоя́. Ти́и же 

всу́е иска́ша ду́шу мою́, вни́дут в преиспо́дняя земли́. Предадя́тся в ру́ки ору́жия, ча́сти 

ли́совом бу́дут. Царь же возвесели́тся о Бо́зе, похва́лится всяк клены́йся Им, я́ко 

загради́шася уста́ глаго́лющих непра́ведная. 

На у́тренних поуча́хся в Тя, я́ко был еси́ Помо́щник мой, и в кро́ве крилу́ Твое́ю 

возра́дуюся. 

Прильпе́ душа́ моя́ по Тебе́, мене́ же прия́т десни́ца Твоя́. 

Сла́ва Отцу́, и Сы́ну, и Свято́му Ду́ху, и ны́не, и при́сно, и во ве́ки веко́в. Ами́нь. 

Аллилу́ия, аллилу́ия, аллилу́ия, сла́ва Тебе́, Бо́же. (Трижды, без поклонов) 

Господи помилуй (трижды). 

Сла́ва Отцу́, и Сы́ну, и Свято́му Ду́ху, и ны́не, и при́сно, и во ве́ки веко́в. Ами́нь. 

Священник выходит из алтаря северной дверью и с непокрытой головой перед 

Царскими вратами тайно читает 12 утренних молитв. 

Псалом 87 

Го́споди Бо́же спасе́ния моего́, во дни воззва́х и в нощи́ пред Тобо́ю. Да вни́дет пред Тя 

моли́тва моя́, приклони́ у́хо Твое́ к моле́нию моему́. Яко испо́лнися зол душа́ моя́, и 

живо́т мой а́ду прибли́жися. Привмене́н бых с низходя́щими в ров, бых я́ко челове́к без 

по́мощи, в ме́ртвых свобо́дь. Яко я́звеннии спя́щии во гро́бе, и́хже не помяну́л еси́ ктому́, 

и ти́и от руки́ Твоея́ отринове́ни бы́ша. Положи́ша мя в ро́ве преиспо́днем, в те́мных и 

се́ни сме́ртней. На мне утверди́ся я́рость Твоя́, и вся во́лны Твоя́ наве́л еси́ на мя. 

Уда́лил еси́ зна́емых мои́х от мене́, положи́ша мя ме́рзость себе́, пре́дан бых и не 

исхожда́х. Очи мои́ изнемого́сте от нищеты́; воззва́х к Тебе́, Го́споди, весь день, возде́х к 

Тебе́ ру́це мои́. Еда́ ме́ртвыми твори́ши чудеса́? Или́ вра́чеве воскреся́т, и испове́дятся 

Тебе́? Еда́ пове́сть кто во гро́бе ми́лость Твою́, и исти́ну Твою́ в поги́бели? Еда́ позна́на 

бу́дут во тьме чудеса́ Твоя́, и пра́вда Твоя́ в земли́ забве́нней? И аз к Тебе́, Го́споди, 

воззва́х, и у́тро моли́тва моя́ предвари́т Тя. Вску́ю, Го́споди, отре́еши ду́шу мою́, 

отвраща́еши лице́ Твое́ от мене́? Нищь есмь аз, и в труде́х от ю́ности моея́, возне́с же 

ся, смири́хся и изнемого́х. На мне преидо́ша гне́ви Твои́, устраше́ния Твоя́ возмути́ша 

мя. Обыдо́ша мя я́ко вода́, весь день одержа́ша мя вку́пе. Уда́лил еси́ от мене́ дру́га и 

и́скренняго, и зна́емых мои́х от страсте́й. 

Го́споди Бо́же спасе́ния моего́, во дни воззва́х и в нощи́ пред Тобо́ю. Да вни́дет пред Тя 

моли́тва моя́, приклони́ у́хо Твое́ к моле́нию моему́. 

Псалом 102 

Благослови́, душе́ моя́, Го́спода, и вся вну́тренняя моя́ и́мя свято́е Его́. Благослови́, душе́ 

моя́, Го́спода, и не забыва́й всех воздая́ний Его́. Очища́ющаго вся беззако́ния твоя́, 

исцеля́ющаго вся неду́ги твоя́; избавля́юшаго от истле́ния живо́т твой, венча́ющаго тя 

ми́лостию и щедро́тами; исполня́ющаго во благи́х жела́ние твое́: обнови́тся я́ко о́рля 

ю́ность твоя́. Творя́й ми́лостыни Госпо́дь, и судьбу́ всем оби́димым. Сказа́ пути́ Своя́ 

Моисе́ови, сыново́м Изра́илевым хоте́ния Своя́. Щедр и ми́лостив Госпо́дь, 

долготерпели́в и многоми́лостив. Не до конца́ прогне́вается, ниже́ в век вражду́ет. Не по 

беззако́нием на́шим сотвори́л есть нам, ниже́ по грехо́м на́шим возда́л есть нам. Яко по 

высоте́ небе́сней от земли́, утверди́л есть Госпо́дь ми́лость Свою́ на боя́щихся Его́. 

Ели́ко отстоя́т восто́цы от за́пад, уда́лил есть от нас беззако́ния на́ша. Якоже ще́дрит 

оте́ц сы́ны, уще́дри Госпо́дь боя́щихся Его́. Яко Той позна́ созда́ние на́ше, помяну́, я́ко 

персть есмы́. Челове́к, я́ко трава́ дни́е его́, я́ко цвет се́льный, та́ко отцвете́т. Яко дух 

про́йде в нем, и не бу́дет, и не позна́ет ктому́ ме́ста своего́. Ми́лость же Госпо́дня от ве́ка 

и до ве́ка на боя́щихся Его́. И пра́вда Его́ на сыне́х сыно́в, храня́щих заве́т Его́ и 

по́мнящих за́поведи Его́ твори́ти я. Госпо́дь на Небеси́ угото́ва Престо́л Свой, и Ца́рство 

Его́ все́ми облада́ет. Благослови́те Го́спода, вси Ангели Его́, си́льнии кре́постию, 

творя́щии сло́во Его́, услы́шати глас слове́с Его. Благослови́те Го́спода, вся Си́лы Его́, 

слуги́ Его́, творя́щии во́лю Его́. Благослови́те Го́спода, вся дела́ Его́. На вся́ком ме́сте 

влады́чествия Его́, благослови́, душе́ моя́, Го́спода. 

На вся́ком ме́сте влады́чествия Его́, благослови́, душе́ моя́, Го́спода. 

Псалом 142 

Го́споди, услы́ши моли́тву мою́, внуши́ моле́ние мое́ во и́стине Твое́й, услы́ши мя в 

пра́вде Твое́й. И не вни́ди в суд с рабо́м Твои́м, я́ко не оправди́тся пред Тобо́ю всяк 

живы́й. Яко погна́ враг ду́шу мою́, смири́л есть в зе́млю живо́т мой. Посади́л мя есть в 

те́мных, я́ко ме́ртвыя ве́ка, и уны́ во мне дух мой, во мне смяте́ся се́рдце мое́. Помяну́х 

дни дре́вния, поучи́хся во всех де́лех Твои́х, в творе́ниих руку́ Твое́ю поуча́хся. Возде́х к 

Тебе́ ру́це мои́, душа́ моя́, я́ко земля́ безво́дная Тебе́. Ско́ро услы́ши мя, Го́споди, исчезе́ 

дух мой: не отврати́ лица́ Твоего́ от мене́, и уподо́блюся низходя́щим в ров. Слы́шану 

сотвори́ мне зау́тра ми́лость Твою́, я́ко на Тя упова́х. Скажи́ мне, Го́споди, путь, во́ньже 

пойду́, я́ко к Тебе́ взях ду́шу мою́. Изми́ мя от враг мои́х, Го́споди, к Тебе́ прибего́х. Научи́ 

мя твори́ти во́лю Твою́, я́ко Ты еси́ Бог мой. Дух Твой Благи́й наста́вит мя на зе́млю 

пра́ву. Имене Твоего́ ра́ди, Го́споди, живи́ши мя, пра́вдою Твое́ю изведе́ши от печа́ли 

ду́шу мою́. И ми́лостию Твое́ю потреби́ши враги́ моя́, и погуби́ши вся стужа́ющия души́ 

мое́й, я́ко аз раб Твой есмь. 

Услы́ши мя, Го́споди, в пра́вде Твое́й, и не вни́ди в суд с рабо́м Твои́м. 

Услы́ши мя, Го́споди, в пра́вде Твое́й, и не вни́ди в суд с рабо́м Твои́м. 

Дух Твой Благи́й наста́вит мя на зе́млю пра́ву. 

Сла́ва Отцу́, и Сы́ну, и Свято́му Ду́ху, и ны́не, и при́сно, и во ве́ки веко́в. Ами́нь. 

Аллилу́ия, аллилу́ия, аллилу́ия, сла́ва Тебе́, Бо́же. (Трижды) 

Ектения великая 

Диакон: Ми́ром Го́споду помо́лимся. 

Лик: Го́споди, поми́луй. 

О свы́шнем ми́ре и спасе́нии душ на́ших, Го́споду помо́лимся. 

Лик: Го́споди, поми́луй. 

О ми́ре всего́ мiра, благостоя́нии святы́х Бо́жиих церкве́й и соедине́нии всех, Го́споду 

помо́лимся. 

Лик: Го́споди, поми́луй. 

О святе́м хра́ме сем и с ве́рою, благогове́нием и стра́хом Бо́жиим входя́щих в онь, 

Го́споду помо́лимся. 

Лик: Го́споди, поми́луй. 

О Вели́ком Господи́не и отце́ на́шем, Святе́йшем Патриа́рхе Кири́лле, честне́м 

пресви́терстве, во Христе́ диа́констве и о всем при́чте и лю́дех, Го́споду помо́лимся. 

Лик: Го́споди, поми́луй. 

О Богохрани́мей стране́ на́шей, власте́х и во́инстве ея́, Го́споду помо́лимся. 

Лик: Го́споди, поми́луй. 

О ве́си сей, вся́ком гра́де, стране́ и ве́рою живу́щих в ни́х, Го́споду помо́лимся. 

Лик: Го́споди, поми́луй. 

О бла́горастворе́нии возду́хов, о изоби́лии плодо́в земны́х и вре́менех ми́рных, Го́споду 

помо́лимся. 

Лик: Го́споди, поми́луй. 

О пла́вающих, путеше́ствующих, неду́гующих, стра́ждущих, плене́нных и о спасе́нии их, 

Го́споду помо́лимся. 

Лик: Го́споди, поми́луй. 

О изба́витися нам от вся́кия ско́рби, гне́ва и ну́жды, Го́споду помо́лимся. 

Лик: Го́споди, поми́луй. 

Заступи́, спаси́, поми́луй и сохрани́ нас, Бо́же, Твое́ю благода́тию. 

Лик: Го́споди, поми́луй. 

Пресвяту́ю, пречи́стую, преблагослове́нную, сла́вную Влады́чицу на́шу Богоро́дицу и 

Присноде́ву Мари́ю со все́ми святы́ми помяну́вше, са́ми себе́ и друг дру́га, и весь живо́т 

наш Христу́ Бо́гу предади́м. 

Лик: Тебе́, Го́споди. 

Возглас: Я́ко подоба́ет Тебе́ вся́кая сла́ва, честь и поклоне́ние, Отцу́, и Сы́ну, и Свято́му 

Ду́ху, ны́не и при́сно, и во ве́ки веко́в. 

Лик: Ами́нь. 

«Бог Господь» 

И поем на глас тропаря дня: 

Диакон: Бог Госпо́дь, и яви́ся нам, благослове́н Гряды́й во имя Госпо́дне. 

Стих 1: Испове́дайтеся Го́сподеви, я́ко Благ, я́ко в век ми́лость Его. 

Лик: Бог Госпо́дь, и яви́ся нам, благослове́н Гряды́й во и́мя Госпо́дне. 

Стих 2: Обыше́дше обыдо́ша мя, и и́менем Госпо́дним противля́хся им. 

Лик: Бог Госпо́дь, и яви́ся нам, благослове́н Гряды́й во и́мя Госпо́дне. 

Стих 3: Не умру́, но жив бу́ду, и пове́м дела́ Госпо́дня. 

Лик: Бог Госпо́дь, и яви́ся нам, благослове́н Гряды́й во и́мя Госпо́дне. 

Стих 4: Ка́мень, Его́же небрего́ша зи́ждущии, Сей бысть во главу́ у́гла, от Го́спода бысть 

Сей, и есть ди́вен во очесе́х на́ших. 

Лик: Бог Госпо́дь, и яви́ся нам, благослове́н Гряды́й во и́мя Госпо́дне. 

Тропарь субботы 3-й седмицы по Пасхе 

Глас 2: Благообра́зный Ио́сиф, с Дре́ва снем пречи́стое те́ло Твое́, плащани́цею чи́стою 

обви́в, и воня́ми во гро́бе но́ве покры́в положи́: но тридне́вен воскре́сл еси́ Го́споди, 

подая́й ми́рови ве́лию ми́лость. 

Тропарь субботы 3-й седмицы по Пасхе 

Глас 2: Егда́ снизше́л еси́ к сме́рти, животе́ безсме́ртный, тогда́ ад умертви́л еси́ 

блиста́нием Божества́. Егда́ же и уме́ршыя от преиспо́дних воскреси́л еси́, вся́ си́лы 

небе́сныя взыва́ху: Жизнода́вче Христе́ Бо́же наш, сла́ва Тебе́. 

Сла́ва Отцу́, и Сы́ну, и Свято́му Ду́ху. 

Тропарь святителям Епифанию, епископу Кипрскому и Герману, патриарху 

Константинопольскому 

Глас 4: Бо́же оте́ц на́ших,/ творя́й при́сно с на́ми по Твое́й кро́тости,/ не отста́ви ми́лость 

Твою́ от нас,/ но моли́твами их// в ми́ре упра́ви живо́т наш. 

И ны́не, и при́сно, и во ве́ки веко́в. Ами́нь. 

Тропарь субботы 3-й седмицы по Пасхе 

Глас 2: Мироно́сицам жена́м, при гро́бе предста́в а́нгел вопия́ше: ми́ра ме́ртвым су́ть 

прили́чна, Христо́с же истле́ния яви́ся чу́ждь. Но возопи́йте: воскре́се Госпо́дь, подая́й 

ми́рови ве́лию ми́лость. 

Лик: Го́споди, поми́луй. (Трижды) 

Лик: Сла́ва Отцу́ и Сы́ну и Свято́му Ду́ху. 

Чтец: И ны́не и при́сно, и во ве́ки веко́в. Ами́нь. 

Кафизма 16 

Псалом 109 

Псало́м Дави́ду. Рече́ Госпо́дь Го́сподеви моему́: седи́ одесну́ю Мене́, до́ндеже положу́ 

враги́ Твоя́ подно́жие но́г Твои́х. Же́зл си́лы по́слет Ти́ Госпо́дь от Сио́на, и го́сподствуй 

посреде́ враго́в Твои́х. С Тобо́ю нача́ло в де́нь си́лы Твоея́, во све́тлостех святы́х Твои́х: 

из чре́ва пре́жде денни́цы роди́х Тя́. Кля́тся Госпо́дь и не раска́ется: Ты́ иере́й во ве́к по 

чи́ну Мелхиседе́кову. Госпо́дь одесну́ю Тебе́ сокруши́л е́сть в де́нь гне́ва Своего́ цари́: 

су́дит во язы́цех, испо́лнит паде́ния, сокруши́т главы́ на земли́ мно́гих. От пото́ка на пути́ 

пие́т: сего́ ра́ди вознесе́т главу́.  

Псалом 110 

Аллилу́иа. Испове́мся Тебе́, Го́споди, все́м се́рдцем мои́м в сове́те пра́вых и со́нме. 

Ве́лия дела́ Госпо́дня, изы́скана во все́х во́лях его́: испове́дание и великоле́пие де́ло Его́, 

и пра́вда Его́ пребыва́ет в ве́к ве́ка. Па́мять сотвори́л е́сть чуде́с Свои́х: ми́лостив и 

ще́др Госпо́дь. Пи́щу даде́ боя́щымся Его́: помяне́т в ве́к заве́т Сво́й. Кре́пость де́л Свои́х 

возвести́ лю́дем Свои́м, да́ти и́м достоя́ние язы́к. Дела́ ру́к Его́ и́стина и су́д, ве́рны вся́ 

за́поведи Его́, утверже́ны в ве́к ве́ка, сотворе́ны во и́стине и правоте́. Избавле́ние посла́ 

лю́дем Свои́м: запове́да в ве́к заве́т Сво́й: свято и стра́шно и́мя Его́. Нача́ло 

прему́дрости стра́х Госпо́день, ра́зум же бла́г все́м творя́щым и́: хвала́ Его́ пребыва́ет в 

ве́к ве́ка.  

Псалом 111 

Аллилу́иа, псало́м. Блаже́н му́ж боя́йся Го́спода, в за́поведех Его́ восхо́щет зело́. Си́льно 

на земли́ бу́дет се́мя его́, ро́д пра́вых благослови́тся: сла́ва и бога́тство в дому́ его́, и 

пра́вда его́ пребыва́ет в ве́к ве́ка. Возсия́ во тме́ све́т пра́вым: ми́лостив и ще́др и 

пра́веден. Бла́г му́ж ще́дря и дая́: устро́ит словеса́ своя́ на суде́, я́ко в ве́к не 

подви́жится. В па́мять ве́чную бу́дет пра́ведник. От слу́ха зла́ не убои́тся: гото́во се́рдце 

его́ упова́ти на Го́спода: утверди́ся се́рдце его́, не убои́тся, до́ндеже воззри́т на враги́ 

своя́. Расточи́, даде́ убо́гим: пра́вда его́ пребыва́ет во ве́к ве́ка: ро́г его́ вознесе́тся в 

сла́ве. Гре́шник у́зрит и прогне́вается зубы́ свои́ми поскреже́щет и раста́ет: жела́ние 

гре́шника поги́бнет.  

Чтец: Сла́ва Отцу́ и Сы́ну и Свято́му Ду́ху. 

Лик: И ны́не и при́сно, и во ве́ки веко́в. Ами́нь. 

Аллилу́иа, аллилу́иа, аллилу́иа, сла́ва Тебе́ Бо́же. (Трижды) 

Лик: Го́споди, поми́луй. (Трижды) 

Лик: Сла́ва Отцу́ и Сы́ну и Свято́му Ду́ху. 

Чтец: И ны́не и при́сно, и во ве́ки веко́в. Ами́нь. 

Псалом 112 

Аллилу́иа. Хвали́те, о́троцы, Го́спода, хвали́те и́мя Госпо́дне. Бу́ди и́мя Госпо́дне 

благослове́но отны́не и до ве́ка. От восто́к со́лнца до за́пад хва́льно и́мя Госпо́дне. 

Высо́к над все́ми язы́ки Госпо́дь: над небесы́ сла́ва Его́. Кто́ я́ко Госпо́дь Бо́г на́ш? На 

высо́ких живы́й, и на смире́нныя призира́яй на небеси́ и на земли́: воздвиза́яй от земли́ 

ни́ща, и от гно́ища возвыша́яй убо́га: посади́ти его́ с кня́зи, с кня́зи люди́й свои́х: вселя́я 

непло́довь в до́м, ма́терь о ча́дех веселя́щуся.  

Псалом 113 

Аллилу́иа. Во исхо́де Изра́илеве от Еги́пта, до́му Иа́ковля из люди́й ва́рвар, бы́сть Иуде́а 

святы́ня Его́, Изра́иль о́бласть Его́. Мо́ре ви́де и побеже́, Иорда́н возврати́ся вспя́ть: 

го́ры взыгра́шася я́ко овни́, и хо́лми я́ко а́гнцы о́вчии. Что́ ти е́сть, мо́ре, я́ко побе́гло еси́, 

и тебе́, Иорда́не, я́ко возврати́лся еси́ вспя́ть: го́ры, я́ко взыгра́стеся я́ко овни́, и хо́лми 

я́ко а́гнцы о́вчии. От лица́ Госпо́дня подви́жеся земля́, от лица́ Бо́га Иа́ковля: обра́щшаго 

ка́мень во езе́ра водна́я и несеко́мый во исто́чники водны́я. Не на́м, Го́споди, не на́м, но 

и́мени Твоему́ да́ждь сла́ву о ми́лости Твое́й и и́стине Твое́й: да не когда́ реку́т язы́цы: 

где́ е́сть Бо́г и́х? Бо́г же на́ш на небеси́ и на земли́, вся́ ели́ка восхоте́, сотвори́. И́доли 

язы́к сребро́ и зла́то, дела́ ру́к челове́ческих: уста́ и́мут, и не возглаго́лют: о́чи и́мут, и не 

у́зрят: у́шы и́мут, и не услы́шат: но́здри и́мут, и не обоня́ют: ру́це и́мут, и не ося́жут: но́зе 

и́мут, и не по́йдут: не возглася́т горта́нем свои́м. Подо́бни и́м да бу́дут творя́щии я́ и вси́ 

наде́ющиися на ня́. До́м Изра́илев упова́ на Го́спода: помо́щник и защи́титель и́м е́сть. 

До́м Ааро́нь упова́ на Го́спода: помо́щник и защи́титель и́м е́сть. Боя́щиися Го́спода 

упова́ша на Го́спода: помо́щник и защи́титель и́м е́сть. Госпо́дь помяну́в ны́ благослови́л 

е́сть на́с: благослови́л е́сть до́м Изра́илев, благослови́л е́сть до́м Ааро́нь, благослови́л 

е́сть боя́щыяся Го́спода, ма́лыя с вели́кими. Да приложи́т Госпо́дь на вы́, на вы́ и на 

сы́ны ва́шя: благослове́ни вы́ Го́сподеви, сотво́ршему небо и зе́млю. Не́бо небесе́ 

Го́сподеви, зе́млю же даде́ сыново́м челове́ческим. Не ме́ртвии восхва́лят Тя́, Го́споди, 

ниже́ вси́ низходя́щии во а́д: но мы́ живи́и благослови́м Го́спода отны́не и до ве́ка.  

Псалом 114 

Аллилу́иа. Возлюби́х, я́ко услы́шит Госпо́дь гла́с моле́ния моего́, я́ко приклони́ у́хо Свое́ 

мне́: и во дни́ моя́ призову́. Объя́ша мя́ боле́зни сме́ртныя, беды́ а́довы обрето́ша мя́: 

ско́рбь и боле́знь обрето́х и и́мя Госпо́дне призва́х: о, Го́споди, изба́ви ду́шу мою́: 

ми́лостив Госпо́дь и пра́веден, и Бо́г на́ш ми́лует. Храня́й младе́нцы Госпо́дь: смири́хся, 

и спасе́ мя. Обрати́ся, душе́ моя́, в поко́й тво́й, я́ко Госпо́дь благоде́йствова тя́: я́ко изъя́т 

ду́шу мою́ от сме́рти, о́чи мои́ от сле́з и но́зе мои́ от поползнове́ния. Благоугожду́ пред 

Го́сподем во стране́ живы́х.  

Чтец: Сла́ва Отцу́ и Сы́ну и Свято́му Ду́ху. 

Лик: И ны́не и при́сно, и во ве́ки веко́в. Ами́нь. 

Аллилу́иа, аллилу́иа, аллилу́иа, сла́ва Тебе́ Бо́же. (Трижды) 

Лик: Го́споди, поми́луй. (Трижды) 

Лик: Сла́ва Отцу́ и Сы́ну и Свято́му Ду́ху. 

Чтец: И ны́не и при́сно, и во ве́ки веко́в. Ами́нь. 

Псалом 115 

Аллилу́иа. Ве́ровах, те́мже возглаго́лах: а́з же смири́хся зело́. А́з же ре́х во изступле́нии 

мое́м: вся́к челове́к ло́ж. Что́ возда́м Го́сподеви о все́х, я́же воздаде́ ми? Ча́шу спасе́ния 

прииму́ и и́мя Госпо́дне призову́: моли́твы моя́ Го́сподеви возда́м пред все́ми людьми́ 

Его́. Честна́ пред Го́сподем сме́рть преподо́бных Его́. О, Го́споди, а́з ра́б Тво́й, а́з ра́б 

Тво́й и сы́н рабы́ни Твоея́: растерза́л еси́ у́зы моя́. Тебе́ пожру́ же́ртву хвалы́, и во и́мя 

Госпо́дне призову́. Моли́твы моя́ Го́сподеви возда́м пред все́ми людьми́ Его́, во дво́рех 

до́му Госпо́дня, посреде́ тебе́, Иерусали́ме.  

Псалом 116 

Аллилу́иа. Хвали́те Го́спода, вси́ язы́цы, похвали́те Его́, вси́ лю́дие: я́ко утверди́ся 

ми́лость Его́ на на́с, и и́стина Госпо́дня пребыва́ет во ве́к.  

Псалом 117 

Аллилу́иа. Испове́дайтеся Го́сподеви, я́ко бла́г, я́ко в ве́к ми́лость Его́. Да рече́т у́бо до́м 

Изра́илев: я́ко бла́г, я́ко в ве́к ми́лость Его́. Да рече́т у́бо до́м Ааро́нь: я́ко бла́г, я́ко в ве́к 

ми́лость Его́. Да реку́т у́бо вси́ боя́щиися Го́спода: я́ко бла́г, я́ко в ве́к ми́лость Его́. От 

ско́рби призва́х Го́спода, и услы́ша мя́ в простра́нство. Госпо́дь мне́ помо́щник, и не 

убою́ся: что́ сотвори́т мне́ челове́к? Госпо́дь мне́ помо́щник, и а́з воззрю́ на враги́ моя́. 

Благо е́сть наде́ятися на Го́спода, не́жели наде́ятися на челове́ка: благо е́сть упова́ти на 

Го́спода, не́жели упова́ти на кня́зи. Вси́ язы́цы обыдо́ша мя́, и и́менем Госпо́дним 

противля́хся и́м: обыше́дше обыдо́ша мя́, и и́менем Госпо́дним противля́хся и́м: 

обыдо́ша мя́ я́ко пче́лы со́т, и разгоре́шася я́ко о́гнь в те́рнии: и и́менем Госпо́дним 

противля́хся и́м. Отринове́н преврати́хся па́сти, и Госпо́дь прия́т мя́. Кре́пость моя́ и 

пе́ние мое́ Госпо́дь, и бы́сть ми́ во спасе́ние. Гла́с ра́дости и спасе́ния в селе́ниих 

пра́ведных: десни́ца Госпо́дня сотвори́ си́лу. Десни́ца Госпо́дня вознесе́ мя, десни́ца 

Госпо́дня сотвори́ си́лу. Не умру́, но жи́в бу́ду и пове́м дела́ Госпо́дня. Наказу́я наказа́ мя 

Госпо́дь, сме́рти же не предаде́ мя. Отве́рзите мне́ врата́ пра́вды: вше́д в ня́, испове́мся 

Го́сподеви. Сия́ врата́ Госпо́дня: пра́веднии вни́дут в ня́. Испове́мся Тебе́, я́ко услы́шал 

мя́ еси́ и бы́л еси́ мне́ во спасе́ние. Ка́мень, его́же небрего́ша зи́ждущии, се́й бы́сть во 

главу́ у́гла: от Го́спода бы́сть се́й, и е́сть ди́вен во очесе́х на́ших. Се́й де́нь, его́же 

сотвори́ Госпо́дь, возра́дуемся и возвесели́мся в о́нь. О, Го́споди, спаси́ же, о, Го́споди, 

поспеши́ же. Благослове́н гряды́й во и́мя Госпо́дне: благослови́хом вы́ из до́му Госпо́дня. 

Бо́г Госпо́дь, и яви́ся на́м: соста́вите пра́здник во учаща́ющих до ро́г олтаре́вых. Бо́г мо́й 

еси́ Ты́, и испове́мся Тебе́: Бо́г мо́й еси́ Ты́, и вознесу́ Тя: испове́мся Тебе́, я́ко услы́шал 

мя́ еси́ и бы́л еси́ мне́ во спасе́ние. Испове́дайтеся Го́сподеви, я́ко бла́г, я́ко в ве́к 

ми́лость Его́.  

Чтец: Сла́ва Отцу́ и Сы́ну и Свято́му Ду́ху, и ны́не и при́сно, и во ве́ки веко́в. Ами́нь. 

Аллилу́иа, аллилу́иа, аллилу́иа, сла́ва Тебе́ Бо́же. (Трижды) 

Ектения малая 

Диакон: Па́ки и па́ки, ми́ром Го́споду помо́лимся. 

Лик: Го́споди, поми́луй. 

Заступи́, спаси́, поми́луй и сохрани́ нас, Бо́же, Твое́ю благода́тию. 

Лик: Го́споди, поми́луй. 

Пресвяту́ю, пречи́стую, преблагослове́нную, сла́вную Влады́чицу на́шу Богоро́дицу и 

Присноде́ву Мари́ю со все́ми святы́ми помяну́вше, са́ми себе́ и друг дру́га, и весь живо́т 

наш Христу́ Бо́гу предади́м. 

Лик: Тебе́, Го́споди. 

Возглашение: Я́ко Твоя́ держа́ва, и Твое́ есть ца́рство, и си́ла, и сла́ва, Отца́ и Сы́на и 

Свята́го Ду́ха, ныне, и при́сно, и во ве́ки веко́в. 

Лик: Ами́нь. 

И седален по 1-ом стихословии. 

Глас 2: Ка́мень гро́бный запеча́тати не возбрани́в, ка́мень ве́ры воскресы́й, по́дал еси́ 

всем, Го́споди сла́ва Тебе́. 

Стих: Воскресни, Господи, Боже мой, да вознесется рука Твоя, яко Ты царствуеши во 

веки. 

Не́дро пречи́стое в вы́шних не истощи́вый, погребе́ние и Воскресе́ние за всех прия́л еси́: 

Го́споди сла́ва Тебе́. 

Сла́ва Отцу́, и Сы́ну, и Свято́му Ду́ху, и ны́не, и при́сно, и во ве́ки веко́в. Ами́нь. 

Глас 2: Вся́ па́че смы́сла, вся́ пресла́вная Твоя́, Богоро́дице, та́инства, чистоте́ 

запеча́танной, и де́вству храни́му, Ма́ти позна́лася еси́ нело́жна, Бо́га ро́ждши и́стиннаго. 

Того́ моли́, спасти́ся душа́м на́шым. 

Лик: Го́споди, поми́луй. (Трижды) 

Лик: Сла́ва Отцу́ и Сы́ну и Свято́му Ду́ху. 

Чтец: И ны́не и при́сно, и во ве́ки веко́в. Ами́нь. 

Кафизма 17 

Псалом 118 

Блаже́ни непоро́чнии в пу́ть, ходя́щии в зако́не Госпо́дни. Блаже́ни испыта́ющии 

свиде́ния Его́, все́м се́рдцем взы́щут Его́. Не де́лающии бо беззако́ния в путе́х Его́ 

ходи́ша. Ты́ запове́дал еси́ за́поведи Твоя́ сохрани́ти зело́: дабы́ испра́вилися путие́ мои́, 

сохрани́ти оправда́ния Твоя́. Тогда́ не постыжу́ся, внегда́ призре́ти ми́ на вся́ за́поведи 

Твоя́. Испове́мся Тебе́ в пра́вости се́рдца, внегда́ научи́тимися судьба́м пра́вды Твоея́. 

Оправда́ния Твоя́ сохраню́: не оста́ви мене́ до зела́. В чесо́м испра́вит юне́йший пу́ть 

сво́й? Внегда́ сохрани́ти словеса́ Твоя́. Все́м се́рдцем мои́м взыска́х Тебе́: не отри́ни 

мене́ от за́поведий Твои́х. В се́рдцы мое́м скры́х словеса́ Твоя́, я́ко да не согрешу́ Тебе́. 

Благослове́н еси́, Го́споди: научи́ мя оправда́нием Твои́м. Устна́ма мои́ма возвести́х вся́ 

судьбы́ у́ст Твои́х. На пути́ свиде́ний Твои́х наслади́хся, я́ко о вся́ком бога́тстве. В 

за́поведех Твои́х поглумлю́ся, и уразуме́ю пути́ Твоя́. Во оправда́ниих Твои́х поучу́ся: не 

забу́ду слове́с Твои́х. Возда́ждь рабу́ Твоему́: живи́ мя, и сохраню́ словеса́ Твоя́. Откры́й 

о́чи мои́, и уразуме́ю чудеса́ от зако́на Твоего́. Пришле́ц а́з е́смь на земли́: не скры́й от 

мене́ за́поведи Твоя́. Возлюби́ душа́ моя́ возжела́ти судьбы́ Твоя́ на вся́кое вре́мя. 

Запрети́л еси́ го́рдым: про́кляти уклоня́ющиися от за́поведий Твои́х. Отъими́ от мене́ 

поно́с и уничиже́ние, я́ко свиде́ний Твои́х взыска́х. И́бо седо́ша кня́зи и на мя́ клевета́ху, 

ра́б же Тво́й глумля́шеся во оправда́ниих Твои́х: и́бо свиде́ния Твоя́ поуче́ние мое́ е́сть, и 

сове́ти мои́ оправда́ния Твоя́. Прильпе́ земли́ душа́ моя́: живи́ мя по словеси́ Твоему́. 

Пути́ моя́ возвести́х, и услы́шал мя́ еси́: научи́ мя оправда́нием Твои́м. Пу́ть оправда́ний 

Твои́х вразуми́ ми, и поглумлю́ся в чудесе́х Твои́х. Воздрема́ душа́ моя́ от уны́ния: 

утверди́ мя в словесе́х Твои́х. Пу́ть непра́вды отста́ви от мене́ и зако́ном Твои́м поми́луй 

мя́. Пу́ть и́стины изво́лих и судьбы́ Твоя́ не забы́х. Прилепи́хся свиде́нием Твои́м, 

Го́споди, не посрами́ мене́. Пу́ть за́поведий Твои́х теко́х, егда́ разшири́л еси́ се́рдце мое́. 

Законоположи́ мне́, Го́споди, пу́ть оправда́ний Твои́х, и взыщу́ и́ вы́ну: вразуми́ мя, и 

испыта́ю зако́н Тво́й и сохраню́ и́ все́м се́рдцем мои́м. Наста́ви мя́ на стезю́ за́поведий 

Твои́х, я́ко ту́ю восхоте́х. Приклони́ се́рдце мое́ во свиде́ния Твоя́, а не в лихои́мство. 

Отврати́ о́чи мои́ е́же не ви́дети суеты́: в пути́ Твое́м живи́ мя. Поста́ви рабу́ Твоему́ 

сло́во Твое́ в стра́х Тво́й. Отъими́ поноше́ние мое́, е́же непщева́х: я́ко судьбы́ Твоя́ 

бла́ги. Се́, возжела́х за́поведи Твоя́: в пра́вде Твое́й живи́ мя. И да прии́дет на мя́ 

ми́лость Твоя́, Го́споди, спасе́ние Твое́ по словеси́ Твоему́: и отвеща́ю поноша́ющым ми́ 

сло́во, я́ко упова́х на словеса́ Твоя́. И не отъими́ от у́ст мои́х словесе́ и́стинна до зела́, 

я́ко на судьбы́ Твоя́ упова́х: и сохраню́ зако́н Тво́й вы́ну, в ве́к и в ве́к ве́ка. И хожда́х в 

широте́, я́ко за́поведи Твоя́ взыска́х: и глаго́лах о свиде́ниих Твои́х пред цари́ и не 

стыдя́хся: и поуча́хся в за́поведех Твои́х, я́же возлюби́х зело́: и воздвиго́х ру́це мои́ к 

за́поведем Твои́м, я́же возлюби́х, и глумля́хся во оправда́ниих Твои́х. Помяни́ словеса́ 

Твоя́ рабу́ Твоему́, и́хже упова́ние да́л ми́ еси́. То́ мя уте́ши во смире́нии мое́м, я́ко сло́во 

Твое́ живи́ мя. Го́рдии законопреступова́ху до зела́: от зако́на же Твоего́ не уклони́хся. 

Помяну́х судьбы́ Твоя́ от ве́ка, Го́споди, и уте́шихся. Печа́ль прия́т мя́ от гре́шник, 

оставля́ющих зако́н Тво́й. Пе́та бя́ху мне́ оправда́ния Твоя́ на ме́сте прише́лствия моего́. 

Помяну́х в нощи́ и́мя Твое́, Го́споди, и сохрани́х зако́н Тво́й. Се́й бы́сть мне́, я́ко 

оправда́ний Твои́х взыска́х. Ча́сть моя́ еси́, Го́споди: ре́х сохрани́ти зако́н Тво́й. 

Помоли́хся лицу́ Твоему́ все́м се́рдцем мои́м: поми́луй мя́ по словеси́ Твоему́. Помы́слих 

пути́ Твоя́ и возврати́х но́зе мои́ во свиде́ния Твоя́. Угото́вихся и не смути́хся сохрани́ти 

за́поведи Твоя́. У́жя гре́шник обяза́шася мне́, и зако́на Твоего́ не забы́х. Полу́нощи 

воста́х испове́датися Тебе́ о судьба́х пра́вды Твоея́. Прича́стник а́з е́смь все́м боя́щымся 

Тебе́ и храня́щым за́поведи Твоя́. Ми́лости Твоея́, Го́споди, испо́лнь земля́: оправда́нием 

Твои́м научи́ мя. Бла́гость сотвори́л еси́ с рабо́м Твои́м, Го́споди, по словеси́ Твоему́: 

бла́гости и наказа́нию и ра́зуму научи́ мя, я́ко за́поведем Твои́м ве́ровах. Пре́жде да́же 

не смири́тимися, а́з прегреши́х: сего́ ра́ди сло́во Твое́ сохрани́х. Бла́г еси́ Ты́, Го́споди: и 

бла́гостию Твое́ю научи́ мя оправда́нием Твои́м. Умно́жися на мя́ непра́вда го́рдых: а́з же 

все́м се́рдцем мои́м испыта́ю за́поведи Твоя́. Усыри́ся я́ко млеко́ се́рдце и́х: а́з же зако́ну 

Твоему́ поучи́хся. Благо мне́, я́ко смири́л мя́ еси́, я́ко да научу́ся оправда́нием Твои́м. 

Бла́г мне́ зако́н у́ст Твои́х па́че ты́сящ зла́та и сребра́.  

Чтец: Сла́ва Отцу́ и Сы́ну и Свято́му Ду́ху. 

Лик: И ны́не и при́сно, и во ве́ки веко́в. Ами́нь. 

Аллилу́иа, аллилу́иа, аллилу́иа, сла́ва Тебе́ Бо́же. (Трижды) 

Лик: Го́споди, поми́луй. (Трижды) 

Лик: Сла́ва Отцу́ и Сы́ну и Свято́му Ду́ху. 

Чтец: И ны́не и при́сно, и во ве́ки веко́в. Ами́нь. 

Псалом 118 

Ру́це Твои́ сотвори́сте мя́ и созда́сте мя́: вразуми́ мя, и научу́ся за́поведем Твои́м. 

Боя́щиися Тебе́ у́зрят мя́ и возвеселя́тся, я́ко на словеса́ Твоя́ упова́х. Разуме́х, Го́споди, 

я́ко пра́вда судьбы́ Твоя́, и вои́стинну смири́л мя́ еси́. Бу́ди же ми́лость Твоя́, да уте́шит 

мя́, по словеси́ Твоему́ рабу́ Твоему́: да прии́дут мне́ щедро́ты Твоя́, и жи́в бу́ду, я́ко 

зако́н Тво́й поуче́ние мое́ е́сть. Да постыдя́тся го́рдии, я́ко непра́ведно беззако́нноваша 

на мя́: а́з же поглумлю́ся в за́поведех Твои́х. Да обратя́т мя́ боя́щиися Тебе́ и ве́дящии 

свиде́ния Твоя́. Бу́ди се́рдце мое́ непоро́чно во оправда́ниих Твои́х, я́ко да не постыжу́ся. 

Изчеза́ет во спасе́ние Твое́ душа́ моя́, на словеса́ Твоя́ упова́х: изчезо́ша о́чи мои́ в 

сло́во Твое́, глаго́люще: когда́ уте́шиши мя́? Зане́ бы́х я́ко ме́х на сла́не: оправда́ний 

Твои́х не забы́х. Коли́ко е́сть дни́й раба́ Твоего́? Когда́ сотвори́ши ми́ от гоня́щих мя́ су́д? 

Пове́даша мне́ законопресту́пницы глумле́ния, но не я́ко зако́н Тво́й, Го́споди. Вся́ 

за́поведи Твоя́ и́стина: непра́ведно погна́ша мя́, помози́ ми. Вма́ле не сконча́ша мене́ на 

земли́: а́з же не оста́вих за́поведий Твои́х. По ми́лости Твое́й живи́ мя, и сохраню́ 

свиде́ния у́ст Твои́х. Во ве́к, Го́споди, сло́во Твое́ пребыва́ет на небеси́. В ро́д и ро́д 

и́стина Твоя́: основа́л еси́ зе́млю, и пребыва́ет. Учине́нием Твои́м пребыва́ет де́нь: я́ко 

вся́ческая рабо́тна Тебе́. Я́ко а́ще бы не зако́н Тво́й поуче́ние мое́ бы́л, тогда́ у́бо поги́бл 

бы́х во смире́нии мое́м: во ве́к не забу́ду оправда́ний Твои́х, я́ко в ни́х оживи́л мя́ еси́. 

Тво́й е́смь а́з, спаси́ мя: я́ко оправда́ний Твои́х взыска́х. Мене́ жда́ша гре́шницы погуби́ти 

мя́: свиде́ния Твоя́ разуме́х. Вся́кия кончи́ны ви́дех коне́ц: широка́ за́поведь Твоя́ зело́. 

Ко́ль возлюби́х зако́н Тво́й, Го́споди: ве́сь де́нь поуче́ние мое́ е́сть. Па́че вра́г мои́х 

умудри́л мя́ еси́ за́поведию Твое́ю, я́ко в ве́к моя́ е́сть. Па́че все́х уча́щих мя́ разуме́х, я́ко 

свиде́ния Твоя́ поуче́ние мое́ е́сть. Па́че ста́рец разуме́х, я́ко за́поведи Твоя́ взыска́х. От 

вся́каго пути́ лука́ва возбрани́х нога́м мои́м, я́ко да сохраню́ словеса́ Твоя́: от суде́б 

Твои́х не уклони́хся, я́ко Ты́ законоположи́л ми́ еси́. Ко́ль сладка́ горта́ни моему́ словеса́ 

Твоя́: па́че ме́да усто́м мои́м. От за́поведий Твои́х разуме́х: сего́ ра́ди возненави́дех вся́к 

пу́ть непра́вды. Свети́лник нога́ма мои́ма зако́н Тво́й, и све́т стезя́м мои́м. Кля́хся и 

поста́вих сохрани́ти судьбы́ пра́вды Твоея́. Смири́хся до зела́: Го́споди, живи́ мя по 

словеси́ Твоему́. Во́льная у́ст мои́х благоволи́ же, Го́споди, и судьба́м Твои́м научи́ мя. 

Душа́ моя́ в руку́ Твое́ю вы́ну, и зако́на Твоего́ не забы́х. Положи́ша гре́шницы се́ть мне́: 

и от за́поведий Твои́х не заблуди́х. Насле́довах свиде́ния Твоя́ во ве́к, я́ко ра́дование 

се́рдца моего́ су́ть: приклони́х се́рдце мое́ сотвори́ти оправда́ния Твоя́ в ве́к за 

воздая́ние. Законопресту́пныя возненави́дех, зако́н же Тво́й возлюби́х. Помо́щник мо́й и 

засту́пник мо́й еси́ Ты́: на словеса́ Твоя́ упова́х. Уклони́теся от мене́, лука́внующии, и 

испыта́ю за́поведи Бо́га моего́. Заступи́ мя по словеси́ Твоему́, и жи́в бу́ду: и не посрами́ 

мене́ от ча́яния моего́: помози́ ми, и спасу́ся, и поучу́ся во оправда́ниих Твои́х вы́ну. 

Уничижи́л еси́ вся́ отступа́ющыя от оправда́ний Твои́х: я́ко непра́ведно помышле́ние и́х. 

Преступа́ющыя непщева́х вся́ гре́шныя земли́: сего́ ра́ди возлюби́х свиде́ния Твоя́. 

Пригвозди́ стра́ху Твоему́ пло́ти моя́: от суде́б бо Твои́х убоя́хся. Сотвори́х су́д и пра́вду: 

не преда́ждь мене́ оби́дящым мя́. Восприими́ раба́ Твоего́ во благо, да не оклевета́ют 

мене́ го́рдии. О́чи мои́ изчезо́сте во спасе́ние Твое́ и в сло́во пра́вды Твоея́: сотвори́ с 

рабо́м Твои́м по ми́лости Твое́й, и оправда́нием Твои́м научи́ мя. Ра́б Тво́й е́смь а́з: 

вразуми́ мя, и уве́м свиде́ния Твоя́. Вре́мя сотвори́ти Го́сподеви: разори́ша зако́н Тво́й. 

Сего́ ра́ди возлюби́х за́поведи Твоя́ па́че зла́та и топа́зиа. Сего́ ра́ди ко все́м за́поведем 

Твои́м направля́хся, вся́к пу́ть непра́вды возненави́дех. Ди́вна свиде́ния Твоя́: сего́ ра́ди 

испыта́ я́ душа́ моя́. Явле́ние слове́с Твои́х просвеща́ет и вразумля́ет младе́нцы. Уста́ 

моя́ отверзо́х и привлеко́х ду́х, я́ко за́поведий Твои́х жела́х.  

Чтец: Сла́ва Отцу́ и Сы́ну и Свято́му Ду́ху. 

Лик: И ны́не и при́сно, и во ве́ки веко́в. Ами́нь. 

Аллилу́иа, аллилу́иа, аллилу́иа, сла́ва Тебе́ Бо́же. (Трижды) 

Лик: Го́споди, поми́луй. (Трижды) 

Лик: Сла́ва Отцу́ и Сы́ну и Свято́му Ду́ху. 

Чтец: И ны́не и при́сно, и во ве́ки веко́в. Ами́нь. 

Псалом 118 

При́зри на мя́ и поми́луй мя́, по суду́ лю́бящих и́мя Твое́. Стопы́ моя́ напра́ви по словеси́ 

Твоему́, и да не облада́ет мно́ю вся́кое беззако́ние: изба́ви мя́ от клеветы́ челове́ческия, 

и сохраню́ за́поведи Твоя́. Лице́ Твое́ просвети́ на раба́ Твоего́ и научи́ мя оправда́нием 

Твои́м. Исхо́дища водна́я изведо́сте о́чи мои́, поне́же не сохрани́х зако́на Твоего́. 

Пра́ведн еси́, Го́споди, и пра́ви суди́ Твои́: запове́дал еси́ пра́вду свиде́ния Твоя́, и 

и́стину зело́. Иста́яла мя́ е́сть ре́вность Твоя́: я́ко забы́ша словеса́ Твоя́ врази́ мои́. 

Разжже́но сло́во Твое́ зело́, и ра́б Тво́й возлюби́ е́. Юне́йший а́з е́смь и уничиже́н: 

оправда́ний Твои́х не забы́х. Пра́вда Твоя́ пра́вда во ве́к, и зако́н Тво́й и́стина. Ско́рби и 

ну́жди обрето́ша мя́: за́поведи Твоя́ поуче́ние мое́. Пра́вда свиде́ния Твоя́ в ве́к: вразуми́ 

мя, и жи́в бу́ду. Воззва́х все́м се́рдцем мои́м, услы́ши мя́, Го́споди: оправда́ния Твоя́ 

взыщу́. Воззва́х Ти́, спаси́ мя, и сохраню́ свиде́ния Твоя́. Предвари́х в безго́дии и 

воззва́х: на словеса́ Твоя́ упова́х. Предвари́сте о́чи мои́ ко у́тру, поучи́тися словесе́м 

Твои́м. Гла́с мо́й услы́ши, Го́споди, по ми́лости Твое́й: по судьбе́ Твое́й живи́ мя. 

Прибли́жишася гоня́щии мя́ беззако́нием: от зако́на же Твоего́ удали́шася. Бли́з еси́ Ты́, 

Го́споди, и вси́ путие́ Твои́ и́стина. Испе́рва позна́х от свиде́ний Твои́х, я́ко в ве́к основа́л 

я́ еси́. Ви́ждь смире́ние мое́ и изми́ мя: я́ко зако́на Твоего́ не забы́х. Суди́ су́д мо́й и 

изба́ви мя́: словесе́ ра́ди Твоего́ живи́ мя. Дале́че от гре́шник спасе́ние, я́ко оправда́ний 

Твои́х не взыска́ша. Щедро́ты Твоя́ мно́ги, Го́споди: по судьбе́ Твое́й живи́ мя. Мно́зи 

изгоня́щии мя́ и стужа́ющии ми́: от свиде́ний Твои́х не уклони́хся. Ви́дех 

неразумева́ющыя и иста́ях: я́ко слове́с Твои́х не сохрани́ша. Ви́ждь, я́ко за́поведи Твоя́ 

возлюби́х: Го́споди, по ми́лости Твое́й живи́ мя. Нача́ло слове́с Твои́х и́стина, и во ве́к 

вся́ судьбы́ пра́вды Твоея́. Кня́зи погна́ша мя́ ту́не: и от слове́с Твои́х убоя́ся се́рдце мое́. 

Возра́дуюся а́з о словесе́х Твои́х, я́ко обрета́яй коры́сть мно́гу. Непра́вду возненави́дех и 

омерзи́х: зако́н же Тво́й возлюби́х. Седмери́цею дне́м хвали́х Тя́ о судьба́х пра́вды 

Твоея́. Ми́р мно́г лю́бящым зако́н Тво́й, и не́сть и́м собла́зна. Ча́ях спасе́ния Твоего́, 

Го́споди, и за́поведи Твоя́ возлюби́х. Сохрани́ душа́ моя́ свиде́ния Твоя́ и возлюби́ я́ 

зело́. Сохрани́х за́поведи Твоя́ и свиде́ния Твоя́, я́ко вси́ путие́ мои́ пред Тобо́ю, Го́споди. 

Да прибли́жится моле́ние мое́ пред Тя́, Го́споди: по словеси́ Твоему́ вразуми́ мя. Да 

вни́дет проше́ние мое́ пред Тя́: Го́споди, по словеси́ Твоему́ изба́ви мя́. Отры́гнут устне́ 

мои́ пе́ние, егда́ научи́ши мя́ оправда́нием Твои́м. Провеща́ет язы́к мо́й словеса́ Твоя́, 

я́ко вся́ за́поведи Твоя́ пра́вда. Да бу́дет рука́ Твоя́ е́же спасти́ мя, я́ко за́поведи Твоя́ 

изво́лих. Возжела́х спасе́ние Твое́, Го́споди, и зако́н Тво́й поуче́ние мое́ е́сть. Жива́ 

бу́дет душа́ моя́ и восхва́лит Тя́: и судьбы́ Твоя́ помо́гут мне́. Заблуди́х я́ко овча́ 

поги́бшее: взыщи́ раба́ Твоего́, я́ко за́поведий Твои́х не забы́х.  

Чтец: Сла́ва Отцу́ и Сы́ну и Свято́му Ду́ху, и ны́не и при́сно, и во ве́ки веко́в. Ами́нь. 

Аллилу́иа, аллилу́иа, аллилу́иа, сла́ва Тебе́ Бо́же. (Трижды) 

Ектения малая 

Диакон: Па́ки и па́ки, ми́ром Го́споду помо́лимся. 

Лик: Го́споди, поми́луй. 

Заступи́, спаси́, поми́луй и сохрани́ нас, Бо́же, Твое́ю благода́тию. 

Лик: Го́споди, поми́луй. 

Пресвяту́ю, пречи́стую, преблагослове́нную, сла́вную Влады́чицу на́шу Богоро́дицу и 

Присноде́ву Мари́ю со все́ми святы́ми помяну́вше, са́ми себе́ и друг дру́га, и весь живо́т 

наш Христу́ Бо́гу предади́м. 

Лик: Тебе́, Го́споди. 

Возглашение: Я́ко благ и Человеколю́бец Бог еси́, и Тебе́ сла́ву возсылае́м, Отцу́ и 

Сы́ну и Свято́му Ду́ху, ны́не и при́сно, и во ве́ки веко́в. 

Лик: Ами́нь. 

И седален по 2-ом стихословии. 

Глас 2: Ученико́в Твои́х лик, с мироно́сицами жена́ми, ра́дуется согла́сно: о́бщий бо 

пра́здник с ни́ми пра́зднуем, в сла́ву и че́сть Твоего́ Воскресе́ния, и те́ми вопие́м Ти́: 

Человеколю́бче Го́споди, лю́дем Твои́м пода́ждь ве́лию ми́лость. 

Сла́ва Отцу́, и Сы́ну, и Свято́му Ду́ху, и ны́не, и при́сно, и во ве́ки веко́в. Ами́нь. 



Субота 3. по Пасхи: Јутрење 

 

15 

Православный портал «Азбука веры» 

Глас 2: Ученико́в Твои́х лик, с мироно́сицами жена́ми, ра́дуется согла́сно: о́бщий бо 

пра́здник с ни́ми пра́зднуем, в сла́ву и че́сть Твоего́ Воскресе́ния, и те́ми вопие́м Ти́: 

Человеколю́бче Го́споди, лю́дем Твои́м пода́ждь ве́лию ми́лость. 

Воскресная песнь после Евангелия 

Воскресе́ние Христо́во ви́девше, / поклони́мся Свято́му Го́споду Иису́су, / еди́ному 

безгре́шному. / Кресту́ Твоему́ покланя́емся, Христе́, / и свято́е Воскресе́ние Твое́ пое́м и 

сла́вим: / Ты бо еси́ Бог наш, / ра́зве Тебе́ ино́го не зна́ем, / и́мя Твое́ имену́ем. / 

Прииди́те вси ве́рнии, / поклони́мся Свято́му Христо́ву Воскресе́нию: / се бо прии́де 

кресто́м ра́дость всему́ ми́ру. / Всегда́ благословя́ще Го́спода, / пое́м Воскресе́ние Его́: / 

распя́тие бо претерпе́в, / сме́ртию смерть разруши́. 

Псалом 50 

Чтец: Поми́луй мя, Бо́же, по вели́цей ми́лости Твое́й и по мно́жеству щедро́т Твои́х 

очи́сти беззако́ние мое́. Наипа́че омы́й мя от беззако́ния моего́ и от греха́ моего́ очи́сти 

мя. Яко беззако́ние мое́ аз зна́ю, и грех мой пре́до мно́ю есть вы́ну. Тебе́ еди́ному 

согреши́х и лука́вое пред Тобо́ю сотвори́х; я́ко да оправди́шися во словесе́х Твои́х и 

победи́ши, внегда́ суди́ти Ти. Себо, в беззако́ниих зача́т есмь, и во гресе́х роди́ мя ма́ти 

моя́. Се бо, и́стину возлюби́л еси́, безве́стная и та́йная прему́дрости Твоея́ яви́л ми еси́. 

Окропи́ши мя иссо́пом и очи́щуся; омы́еши мя и па́че сне́га убелю́ся. Слу́ху моему́ да́си 

ра́дость и весе́лие; возра́дуются ко́сти смире́нныя. Отврати́ лице́ Твое́ от грех мои́х и вся 

беззако́ния моя́ очи́сти. Се́рдце чи́сто сози́жди во мне, Бо́же, и дух прав обнови́ во 

утро́бе моей. Не отве́ржи мене́ от лица́ Твоего́ и Ду́ха Твоего́ Свята́го не отыми́ от мене́. 

Возда́ждь ми ра́дость спасе́ния Твоего́ и Ду́хом Влады́чним утверди́ мя. Научу́ 

беззако́нныя путе́м Твои́м, и нечести́вии к Тебе́ обратя́тся. Изба́ви мя от крове́й, Бо́же, 

Бо́же спасе́ния моего́; возра́дуется язы́к мой пра́вде Твое́й. Го́споди, устне́ мои́ 

отве́рзеши, и уста́ моя́ возвестя́т хвалу́ Твою́. Яко а́ще бы восхоте́л еси́ же́ртвы, дал бых 

у́бо: всесожже́ния не благоволи́ши. Же́ртва Бо́гу дух сокруше́н; се́рдце сокруше́нно и 

смире́нно Бог не уничижи́т. Ублажи́, Го́споди, благоволе́нием Твои́м Сио́на, и да 

сози́ждутся сте́ны Иерусали́мския; тогда́ благоволи́ши же́ртву пра́вды, возноше́ние и 

всесожега́емая; тогда́ возложа́т на олта́рь Твой тельцы́. 

Канон 

Песнь 1 

Канон жен-мироносиц. Глас 2. Песнь 1. На 6. 

Ирмос,глас 2: Моисе́йскую пе́снь восприи́мши, возопи́й душе́: Помо́щник и Покрови́тель 

бы́сть мне́ во спасе́ние, Сей мой Бог, и просла́влю Его́. 

Ирмос,глас 2: Моисе́йскую пе́снь восприи́мши, возопи́й душе́: Помо́щник и Покрови́тель 

бы́сть мне́ во спасе́ние, Сей мой Бог, и просла́влю Его́. 

Припев: Сла́ва Тебе́, Бо́же наш, сла́ва Тебе́. 

Распя́лся еси́ пло́тию, безстра́стный естество́м О́тчим: прободе́н был еси́ в ре́бра, 

источи́вый ми́рови кро́вь и во́ду: Ты́ Бог наш, и прославля́ем Тя́. 

Припев: Сла́ва Тебе́, Бо́же наш, сла́ва Тебе́. 

Кре́ст Твой почита́ю, и погребе́ние сла́влю Бла́же, и пою́, и покланя́юся воста́нию 

Твоему́, и взыва́ю: Ты́ Бог наш, и прославля́ем Тя́. 

Припев: Сла́ва Тебе́, Бо́же наш, сла́ва Тебе́. 

А́ще и вкуси́л еси́ же́лчи, сла́досте церко́вная, но источи́л еси́ нам нетле́ние от ре́бр 

Твои́х: Ты́ Бог наш, и прославля́ем Тя́. 

Припев: Сла́ва Тебе́, Бо́же наш, сла́ва Тебе́. 

Вмени́лся еси́ Спа́се с ме́ртвыми, ме́ртвыя воздви́гнувый, вкуси́л еси́ тли́: истле́ния бо 

вся́ко не позна́л еси́: Ты́ Бог наш, и прославля́ем Тя́. 

Припев: Святи́телю о́тче Епифа́ние, моли́ Бо́га о на́с. 

Кано́н свята́го Епифа́ния, творе́ние Иоа́нна мона́ха. Глас 1. Песнь 1. На 4. 

Во уго́днем ве́рою пожи́в зако́не писа́ний, Влады́чний подъя́л еси́ яре́м, украси́вся же, 

пребога́те, свети́льник показа́лся еси́, земны́я просвеща́я концы́. 

Припев: Святи́телю о́тче Епифа́ние, моли́ Бо́га о на́с. 

Жела́нием Боже́ственнаго зако́на объя́т бы́в и непра́веднаго разсуди́в пра́ведное, о́тче 

Епифа́ние, обра́зно прия́л еси́ спаси́тельную ве́ру Тро́ическую, я́коже от Боже́ственнаго 

проразуме́ния. 

Припев: Святи́телю о́тче Епифа́ние, моли́ Бо́га о на́с. 

Цели́тель пло́ти же и души́, богови́ден бы́сть тебе́ челове́к, подъяре́мником твои́м 

стра́стное уби́л е́сть стремле́ние, и исцели́ души́ неве́рное мудрова́ние. 

Припев: Пресвята́я Богоро́дице, спаси́ нас. 

Богородичен: Ве́сь о́браз мо́й прие́м, и́же во о́бразе Бо́жии пе́рвее зри́мый, ве́сь обнови́л 

е́сть, во Твою́ утро́бу боголе́пно все́лься, Чи́стая. Те́мже Богоро́дицу ве́рою Тя́ вси́ 

сла́вим. 

Припев: Святи́телю о́тче Гéрмане, моли́ Бо́га о на́с. 

Кано́н свята́го Ге́рмана, творе́ние Феофа́на. Глас 1. Песнь 1. На 4. 

Свяще́ния оде́ждою укра́шен, блаже́нне, пожи́л еси́, сло́вом же благода́ти ве́рных 

пречестны́я собо́ры, яви́лся еси́, богоявле́нне, просвеща́я уче́нии. 

Припев: Святи́телю о́тче Гéрмане, моли́ Бо́га о на́с. 

Колесни́ца бы́л еси́ доброде́телей, на ню́же все́д, к Бо́гу отше́л еси́, ми́ра красоту́ 

оста́вль и гнилу́ю сла́ву, небе́сный таи́нник свое́ю прему́дростию бы́в. 

Сла́ва Отцу́, и Сы́ну, и Свято́му Ду́ху. 

От промышле́ния проуве́ден бы́в, я́ко свяще́нник богогла́сен сы́й, о́тче, избе́гл еси́ 

томи́тельнаго скве́рнаго уби́йства, преподо́бне, Бо́гу соблюда́ющу тя́ десни́цею 

Вседержи́тельною. 

И ны́не, и при́сно, и во ве́ки веко́в. Ами́нь. 

Богородичен: Ку́ю Ти́ досто́йную пе́снь на́ше принесе́т неможе́ние? То́кмо 

обра́довательную, е́йже на́с Гаврии́л научи́: ра́дуйся, Богоро́дице Де́во, Ма́ти 

Неневе́стная. 

Песнь 3 

Канон жен-мироносиц. Глас 2. Песнь 3. На 6. 

Ирмос,глас 2: Непло́дствовавший мой ум, плодоно́сен Бо́же покажи́ ми́, де́лателю 

до́брых насади́телю благи́х, благоутро́бием Твои́м. 

Ирмос,глас 2: Непло́дствовавший мой ум, плодоно́сен Бо́же покажи́ ми́, де́лателю 

до́брых насади́телю благи́х, благоутро́бием Твои́м. 

Припев: Сла́ва Тебе́, Бо́же наш, сла́ва Тебе́. 

Дла́ни на Кресте́ просте́рл еси́ Иису́се, язы́ки вся́ от пре́лести собра́в, к позна́нию 

Твоему́ созва́л еси́ Спа́се. 

Припев: Сла́ва Тебе́, Бо́же наш, сла́ва Тебе́. 

Иуде́йстии лю́дие Пила́ту вопию́т: отпусти́ нам злоде́йственнаго разбо́йника, возми́, 

возми́ распни́ Безгре́шнаго. 

Припев: Сла́ва Тебе́, Бо́же наш, сла́ва Тебе́. 

Распе́ншуся Тебе́ Христе́, помрачи́ся свет, земля́ потрясе́ся, и из гробо́в ме́ртвии 

воста́ша мно́зи, стра́хом держа́вы Твоея́. 

Припев: Сла́ва Тебе́, Бо́же наш, сла́ва Тебе́. 

Предстоя́щи Кресту́ А́гница Твоя́ Иису́се, пла́чем вопия́ше: ка́мо и́деши Сы́не? ка́мо 

гряде́ши А́гнче, за всех закла́выйся? 

Припев: Святи́телю о́тче Епифа́ние, моли́ Бо́га о на́с. 

Кано́н свята́го Епифа́ния, творе́ние Иоа́нна мона́ха. Глас 1. Песнь 3. На 4. 

Черну́ оде́жду ви́дев пода́вшаго, проси́вшу ми́лости, теле́сныма очи́ма, све́тлою же 

ри́зою оде́яна разу́мно узре́в, Боже́ственною благода́тию просвети́лся еси́ к ве́ре 

непоро́чней. 

Припев: Святи́телю о́тче Епифа́ние, моли́ Бо́га о на́с. 

Слы́шав глаго́лы благочести́выя, ве́щи возгнуша́лся еси́ у́бо, и житие́ возжела́в 

невеще́ственно, я́ко и кро́ви соприча́стну твое́й и ра́зума прича́стну прии́м сестру́, 

яви́стася супру́га блаже́нная. 

Припев: Святи́телю о́тче Епифа́ние, моли́ Бо́га о на́с. 

Ме́ртвых помышле́ний отврати́вся, преблаже́нне Епифа́ние, возжела́л еси́ живо́му 

служи́ти Бо́гу и к Боже́ственному хра́му ве́рно прите́кл еси́, прие́м о́браз све́тлый, 

пребога́те, ме́ртвых твои́х явля́я отпаде́ние. 

Припев: Пресвята́я Богоро́дице, спаси́ нас. 

Богородичен: Святы́х Свята́го Христа́ свя́то породила́ еси́, Святы́ни свято́е селе́ние, во 

святы́х почива́ющаго, Ему́же вопие́м: Свята́ Це́ркви одушевле́нная пречи́стыя сла́вы 

Твоея́, Человеколю́бче. 

Припев: Святи́телю о́тче Гéрмане, моли́ Бо́га о на́с. 

Кано́н свята́го Ге́рмана, творе́ние Феофа́на. Глас 1. Песнь 3. На 4. 

И́же Боже́ственным проразуме́нием прове́дый твоего́ нра́ва свобо́дное и душе́вное, 

му́дре, благоро́дие, рука́ми беззако́нных убие́ну бы́ти тебе́ Бо́г возбрани́ и де́вственных 

чи́ну скопле́ние прему́дро обличи́. 

Припев: Святи́телю о́тче Гéрмане, моли́ Бо́га о на́с. 

Ви́дети жела́я я́ве, блаже́нне, све́тлость мы́сленную Боже́ственнаго обоже́ния, 

священнонача́лие твое́ украси́л еси́ житие́м целому́дренным и му́дрыми уче́ньми 

правосла́вно напра́вил еси́ ста́до. 

Сла́ва Отцу́, и Сы́ну, и Свято́му Ду́ху. 

На вели́кое седа́лище вше́д, вельми́ просвети́л еси́ церко́вное, о́тче, исполне́ние уче́ний 

пе́сньми, Ге́рмане прехва́льне, святи́телю преподо́бне и свети́льниче вселе́нныя 

прече́стне. 

И ны́не, и при́сно, и во ве́ки веко́в. Ами́нь. 

Богородичен: Из Тебе́ процвете́, Чи́стая, Цве́т неувяда́емый, благоуха́я все́ 

челове́чество Боже́ственным ми́ром Своего́ естества́, Отцу́ Собезнача́льный, и из Тебе́ 

бы́в под ле́том, Де́во Всенепоро́чная. 

Катавасия 

Ирмос,глас 1: Еди́не Ве́дый челове́ческаго существа́ не́мощь и ми́лостивно в не 

вообра́жся, препоя́ши мя́ с высоты́ си́лою, е́же вопи́ти Тебе́, Святы́й: одушевле́нный 

хра́ме неизрече́нныя сла́вы Твоея́, Человеколю́бче. 

Ектения малая 

Диакон: Па́ки и па́ки, ми́ром Го́споду помо́лимся. 

Лик: Го́споди, поми́луй. 

Заступи́, спаси́, поми́луй и сохрани́ нас, Бо́же, Твое́ю благода́тию. 

Лик: Го́споди, поми́луй. 

Пресвяту́ю, пречи́стую, преблагослове́нную, сла́вную Влады́чицу на́шу Богоро́дицу и 

Присноде́ву Мари́ю со все́ми святы́ми помяну́вше, са́ми себе́ и друг дру́га, и весь живо́т 

наш Христу́ Бо́гу предади́м. 

Лик: Тебе́, Го́споди. 

Возглашение: Я́ко Ты еси́ Бог наш, и Тебе́ сла́ву воссыла́ем, Отцу́ и Сы́ну, и Свято́му 

Ду́ху, ны́не и при́сно, и во ве́ки веко́в. 

Лик: Ами́нь. 

Кондаки 

Кондак свт. Епифа́ния, епископа Кипрскаго 

Глас 4: Священнонача́льник чу́дную дво́ицу восхва́лим, ве́рнии, по до́лгу, с Ге́рманом 

боже́ственнаго Епифа́ния: си́и бо попали́ша безбо́жных язы́ки, догма́ты прему́дрейшия 

возло́жше все́м, правосла́вно пою́щим при́сно благоче́стия вели́кое та́инство. 

Икос: Я́ко свяще́нных добро́ту и сла́ву правосла́вных, дво́ицу святу́ю почти́м досто́йно: 

си́и бо яви́шася на́м столпи́ утвержде́ния на враги́ неви́димыя и ви́димыя всегда́, ве́ры 

же столпи́ непрекло́ннии и Це́ркве украше́ние красно́. Его́же нося́щи, пра́во исправля́ет, 

у́мно вопию́щи: возвесели́ся во мне́ ду́х мо́й вои́стинну, оде́жду мою́, я́коже пре́жде, 

восприе́мши, ю́же еретицы́ растерза́ша, не пою́ще благоче́стия вели́кое та́инство. 

Седален 

Глас 8: Но́г твои́х обу́щи, я́коже Моисе́й, во святе́м ме́сте отложи́в, Боже́ственным 

та́йнам научи́лся еси́ духо́вным и, воздержа́ния боле́зньми умертви́в те́ло твое́, 

пресла́вных чуде́с тва́рь испо́лнил еси́. Те́мже и Богодохнове́ннаго Писа́ния 

неизрече́нная все́м благоразсуди́л еси́, богоно́се о́тче на́ш, святи́телю Епифа́ние, моли́ 

Христа́ Бо́га согреше́ний оставле́ние дарова́ти чту́щим любо́вию святу́ю па́мять твою́. 

Сла́ва Отцу́, и Сы́ну, и Свято́му Ду́ху. 

Глас 8: Во свяще́нную обле́клся оде́жду, показа́лся еси́ посо́бник Христо́ви,/ не убоя́вся 

беззако́ннаго царя́, о́тче наш,/ вы́и не преклони́л еси́ безбо́жному веле́нию,/ зауше́ния 

терпя́, поноше́ния и преще́ния./ Те́мже льстец, я́ростию разгоре́вся,/ в темни́це тя 

затвори́, да́же до кончи́ны, блаже́нне./ Сего́ ра́ди вопие́м ти:/ моли́ Христа́ Бо́га грехо́в 

оставле́ние дарова́ти нам,/ чту́щим любо́вию святу́ю па́мять твою́. 

И ны́не, и при́сно, и во ве́ки веко́в. Ами́нь. 

Глас 2: Ми́ра те́пле гро́бу прино́сят жены́ Спа́се, а́нгела све́тлостию ду́шы веселя́ху, и 

Бо́га Тя́ всех пропове́даху, и ученико́м вопия́ху: вои́стинну воскре́се из гро́ба всех Жи́знь. 

Песнь 4 

Канон жен-мироносиц. Глас 2. Песнь 4. На 6. 

Ирмос,глас 2: Е́же от Де́вы Твое́ рождество́ проро́к предзря́, воспропове́даше вопия́: 

слух Твой услы́шах, и убоя́хся, я́ко от ю́га и из горы́ святы́я приосене́нныя прише́л еси́ 

Христе́. 

Ирмос,глас 2: Е́же от Де́вы Твое́ рождество́ проро́к предзря́, воспропове́даше вопия́: 

слух Твой услы́шах, и убоя́хся, я́ко от ю́га и из горы́ святы́я приосене́нныя прише́л еси́ 

Христе́. 

Припев: Сла́ва Тебе́, Бо́же наш, сла́ва Тебе́. 

Кресто́м плени́л еси́ а́дово чре́во, и совоздви́гл еси́ ме́ртвыя, и сме́рти разруши́л еси́ 

мучи́тельство: те́мже и́же от Ада́ма покланя́ющиися, пое́м погребе́ние Твое́ и воста́ние 

Христе́. 

Припев: Сла́ва Тебе́, Бо́же наш, сла́ва Тебе́. 

Благоволи́вый Спа́се наш, за благоутро́бие ми́лости пригвозди́тися на Кресте́, и от 

пра́отчия изба́вити ны́ кля́твы, разреши́ у́зы мно́гих мои́х согреше́ний: мо́жеши бо, ели́ка 

хо́щеши твори́ти. 

Припев: Сла́ва Тебе́, Бо́же наш, сла́ва Тебе́. 

На Кресте́ пригвозди́вый мою́ дре́внюю кля́тву, и источи́вый мне́ Спа́се, благослове́ние 

кро́вию от ре́бр Твои́х, разреши́ у́зы мно́гих мои́х согреше́ний: мо́жеши бо, ели́ка 

хо́щеши, твори́ти. 

Припев: Сла́ва Тебе́, Бо́же наш, сла́ва Тебе́. 

Ад Спа́се, срет Тя́ в преиспо́дних, огорчи́ся помышля́я, я́ко я́же дре́вле пожре́ти 

возмоги́й, ны́не нево́лею отда́в, истязу́ется в до́льних, и пленя́емь и обнажа́емь быва́ет 

ме́ртвых. 

Припев: Святи́телю о́тче Епифа́ние, моли́ Бо́га о на́с. 

Кано́н свята́го Епифа́ния, творе́ние Иоа́нна мона́ха. Глас 1. Песнь 4. На 4. 

Моли́твенник, я́коже ра́б, присту́пль ко креще́нию, сыноположи́лся еси́ и́м и насле́дник 

и́стинен Бо́жий, Епифа́ние, и Христу́ снасле́дник бы́л еси́, боголе́пно Тому́ пожи́в. 

Припев: Святи́телю о́тче Епифа́ние, моли́ Бо́га о на́с. 

Зри́т твое́ многоукра́шено лице́ и неизрече́нною Па́стырь сла́вою и венце́м благоле́пным 

сла́вную главу́ твою́ па́че естества́ венча́ну, сла́вне, чи́стаго твоего́ се́рдца о́бразы. 

Припев: Святи́телю о́тче Епифа́ние, моли́ Бо́га о на́с. 

Бы́л еси́ прия́телище Боже́ственныя благода́ти, преподо́бне, и расточи́л еси́ му́дре 

бога́тство вре́менное Христу́, и, име́нием небе́сным обога́щся, некра́домое сокры́л еси́, 

я́коже разу́мный судия́, Епифа́ние. 

Припев: Святи́телю о́тче Епифа́ние, моли́ Бо́га о на́с. 

Ю́ных отве́ргл еси́ в ю́ности мудрова́ние, укре́пль же ся́ ста́рческими от му́дрых и 

разу́мных, стра́хом, блаже́нне, боже́ственным, поуче́нием слове́с духо́вных рачи́тель 

прему́дрости бы́л еси́. 

Припев: Святи́телю о́тче Гéрмане, моли́ Бо́га о на́с. 

Кано́н свята́го Ге́рмана, творе́ние Феофа́на. Глас 1. Песнь 4. На 4. 

Умертви́в, прему́дре, пло́ти взыгра́ния, священнотаи́нниче Ге́рмане, любому́дрия 

просвеще́нием у́м уясни́л еси́, духо́вным та́йно наставле́нием укра́шен, Христу́ зовы́й: 

сла́ва си́ле Твое́й, Го́споди. 

Припев: Святи́телю о́тче Гéрмане, моли́ Бо́га о на́с. 

Отврещи́ся пречестны́х Христо́вых изображе́ний злочести́вый вра́г пону́ди тя́, в 

неразу́мие бо вве́ргся, твои́ми изобличи́ся я́ве уче́нии, сла́вне, но, неисце́льно неду́гуя, 

нечу́вствен пребы́сть. 

Сла́ва Отцу́, и Сы́ну, и Свято́му Ду́ху. 

Глаго́л обличе́ние твои́х зря́, звероимени́тый, му́дре, зверообра́зным умо́м с престо́ла 

низведе́ свяще́ннаго, но вме́сто сего́ обогати́лся еси́ священноде́йством, всеблаже́нне, 

небе́сным. 

И ны́не, и при́сно, и во ве́ки веко́в. Ами́нь. 

Богородичен: Ра́дость Тебе́ я́ве от небе́с принося́, архистрати́г, Чи́стая, благовести́, ре́к: 

Бо́г прии́дет с пло́тию из Тебе́, Де́во Пречи́стая, на спасе́ние любо́вию пою́щим Тя́. 

Песнь 5 

Канон жен-мироносиц. Глас 2. Песнь 5. На 6. 

Ирмос,глас 2: Мглу́ души́ моея́ Спа́се мой разгна́в све́том за́поведей Твои́х озари́ мя, я́ко 

еди́н Ца́рь ми́ра. 

Ирмос,глас 2: Мглу́ души́ моея́ Спа́се мой разгна́в све́том за́поведей Твои́х озари́ мя, я́ко 

еди́н Ца́рь ми́ра. 

Припев: Сла́ва Тебе́, Бо́же наш, сла́ва Тебе́. 

Ты́ пе́рвую оде́жду мою́, ю́же ми́ истка́, увы́ мне́, се́ятель греха́, совле́кл еси́ Спа́се мой, 

обле́кся в мя́. 

Припев: Сла́ва Тебе́, Бо́же наш, сла́ва Тебе́. 

Ли́ствие смоко́вное сши́ мне́ грех мой, увы́ мне́, не сохра́ншему, Спа́се мой, пречи́стую 

за́поведь Твою́, змии́ным сове́том. 

Припев: Сла́ва Тебе́, Бо́же наш, сла́ва Тебе́. 

Уязви́вшуюся ду́шу мою́ разбо́йническими помышле́ньми мои́ми, предста́вый и́же от 

Мари́и, и еле́й возлия́в, исцели́ Христо́с. 



Субота 3. по Пасхи: Јутрење 

 

22 

Православный портал «Азбука веры» 

Припев: Сла́ва Тебе́, Бо́же наш, сла́ва Тебе́. 

У Креста́ предстоя́щи Пречи́стая Богоро́дица, ма́терски взыва́ше: оста́вил Мя́ еси́ еди́ну, 

о Сы́не Мой и Бо́же! 

Припев: Святи́телю о́тче Епифа́ние, моли́ Бо́га о на́с. 

Кано́н свята́го Епифа́ния, творе́ние Иоа́нна мона́ха. Глас 1. Песнь 5. На 4. 

Преподо́бно твое́ чре́во хле́бом и водо́ю утесни́л еси́, я́ко ва́риво име́в со́ль, и стра́сти 

удержа́л еси́ пло́ти, во пло́ти житию́ безпло́тных подо́бяся. 

Припев: Святи́телю о́тче Епифа́ние, моли́ Бо́га о на́с. 

Уще́дрил еси́ та́ющих в жа́жди зно́я и зно́й премени́л еси́, боголе́пно зна́мения начина́я, 

я́ко служи́тель изря́ден, твоему́ подо́бяся Влады́це, вино́ в во́ду преложи́л еси́, 

блаже́нне. 

Припев: Святи́телю о́тче Епифа́ние, моли́ Бо́га о на́с. 

Избе́гл еси́ тщи́я челове́к сла́вы и в пусты́ню, я́коже тво́й Влады́ка, всели́лся еси́, 

искуше́нии, му́дре, Влады́чними к боре́нию неви́димых неможе́ние твое́ укрепля́я. 

Припев: Пресвята́я Богоро́дице, спаси́ нас. 

Богородичен: Сло́во Боже́ственное сло́вом во утро́бе вмести́ла еси́ па́че сло́ва, 

Богоро́дице, Того́ у́бо моли́ от безслове́сных дея́ний и сласте́й смертоно́сных свободи́ти 

рабы́ Твоя́. 

Припев: Святи́телю о́тче Гéрмане, моли́ Бо́га о на́с. 

Кано́н свята́го Ге́рмана, творе́ние Феофа́на. Глас 1. Песнь 5. На 4. 

До конца́ Христа́ возлю́бль, богоприя́тне, возлю́блен бы́л еси́ от Него́ досто́йно и прия́л 

еси́ дарова́ний пучи́ну, и́бо, му́дре, уче́нии твои́ми Це́рковь просвети́л еси́. 

Припев: Святи́телю о́тче Гéрмане, моли́ Бо́га о на́с. 

Пе́сньми, Ге́рмане, богодохнове́нными уясни́л еси́ ли́ки ве́рных и боже́ственная 

исполне́ния, и́бо все́ подо́бное утвержде́ние, о́тче, твоего́ се́рдца правосла́вныя 

просвети́. 

Сла́ва Отцу́, и Сы́ну, и Свято́му Ду́ху. 

Ра́дуйся, му́чеников страда́ние, и побе́ды обличи́в похвала́ми и словесы́ сложе́нными, и 

а́бие, сла́вне, обра́зными шароде́йствы во еди́но совокупля́я обоя́. 

И ны́не, и при́сно, и во ве́ки веко́в. Ами́нь. 

Богородичен: Веселя́тся небе́сныя си́лы, зря́ще Тя́, ра́дуются с ни́ми челове́ков 

собра́ния: Рождество́м бо Твои́м соедини́шася, Де́во Богоро́дице, Его́же досто́йно 

сла́вим. 

Песнь 6 

Канон жен-мироносиц. Глас 2. Песнь 6. На 6. 

Ирмос,глас 2: Во глубине́ грехо́вней содержи́мь е́смь Спа́се, и в пучи́не жите́йстей 

обурева́емь: но я́коже Ио́ну от зве́ря, и мене́ от страсте́й возведи́, и спаси́ мя. 

Ирмос,глас 2: Во глубине́ грехо́вней содержи́мь е́смь Спа́се, и в пучи́не жите́йстей 

обурева́емь: но я́коже Ио́ну от зве́ря, и мене́ от страсте́й возведи́, и спаси́ мя. 

Припев: Сла́ва Тебе́, Бо́же наш, сла́ва Тебе́. 

Ме́ртв е́сть ад, дерза́йте земноро́днии, Христо́с бо на Дре́ве ви́сяй, ве́рже ору́жие на́нь, и 

лежи́т ме́ртв: я́же бо имя́ше, плени́ся обнажи́вся. 

Припев: Сла́ва Тебе́, Бо́же наш, сла́ва Тебе́. 

Плени́ся ад, дерза́йте ме́ртвии, и гро́би отверзо́шася, воста́ните от а́да, вопие́т вам 

Христо́с, вся́ прише́дый изба́вити от сме́рти и тли́. 

Припев: Сла́ва Тебе́, Бо́же наш, сла́ва Тебе́. 

Ме́ртвыя я́коже возмо́г поже́рл еси́ иногда́, ны́не истязу́емь а́де, отда́ждь Ми́, вопие́т 

тебе́ Жизнода́вец и Бог, вся́ прише́дый изба́вити от несы́таго твоего́ чре́ва. 

Припев: Сла́ва Тебе́, Бо́же наш, сла́ва Тебе́. 

Жены́ мироно́сицы, что́ тщите́ся про́чее? что́ же живо́му ми́ра прино́сите, воскре́се 

Христо́с, я́коже предрече́. Да преста́нут ва́шя сле́зы, преше́дшыя на ра́дость. 

Припев: Святи́телю о́тче Епифа́ние, моли́ Бо́га о на́с. 

Кано́н свята́го Епифа́ния, творе́ние Иоа́нна мона́ха. Глас 1. Песнь 6. На 4. 

Бесо́встии тя́ подо́бницы окружи́вше, ага́рянстии вну́чата, Влады́це же подо́бяся твоему́, 

супроти́вящагося возблагоде́тельствовал еси́ и све́тло показа́л еси́, о́тче, друго́е о́ко. 

Припев: Святи́телю о́тче Епифа́ние, моли́ Бо́га о на́с. 

Соде́тель тво́й, в тебе́ почи́вый, Ду́ха тя́ орга́н и бо́га, я́коже Моисе́я, фарао́ну показа́, 

ара́вским жили́щем: вои́стинну бо яви́лся еси́, о́бразу Сего́ подо́бяся. 

Припев: Святи́телю о́тче Епифа́ние, моли́ Бо́га о на́с. 

Сотрясе́ ассири́йскаго царя́, ду́х гоня́щаго, бы́сть же ве́стник твое́й, о́тче, доброде́тели и 

Боже́ственныя благода́ти, и́бо того́ ве́сть сла́вити Бо́г сла́вящия. 

Припев: Пресвята́я Богоро́дице, спаси́ нас. 

Богородичен: Веселя́тся о Тебе́, Де́во Пречи́стая, ро́да на́шего пра́отцы, Еде́м 

восприе́мше Тобо́ю, его́же преступле́нием погуби́ша: Ты́ бо Чиста́ и пре́жде рождества́, и 

по рождестве́ еси́. 

Припев: Святи́телю о́тче Гéрмане, моли́ Бо́га о на́с. 

Кано́н свята́го Ге́рмана, творе́ние Феофа́на. Глас 1. Песнь 6. На 4. 

Напоя́ется уче́нии твои́ми, всему́дре, и словесы́ ца́рское свяще́ние, лю́дие же Христо́ви 

возлю́бленнии, богозва́ннии и к Бо́гу наставля́ются наказа́нии твои́ми. 

Припев: Святи́телю о́тче Гéрмане, моли́ Бо́га о на́с. 

Помина́й тя́ пою́щия, преподо́бне, Бо́гу ны́не предстоя́, испо́лнен боже́ственныя добро́ты 

и нетле́нныя красоты́, и к животу́ наста́ви моли́твами твои́ми. 

Сла́ва Отцу́, и Сы́ну, и Свято́му Ду́ху. 

Восхожде́ние, му́дре, житию́ положи́л еси́ от сла́вы и си́лы к небе́сней сла́ве и кре́пости, 

сла́вне, премину́я воздержа́нии, до́ндеже Христу́ жела́емому, ра́дуяся, бесе́довал еси́. 

И ны́не, и при́сно, и во ве́ки веко́в. Ами́нь. 

Богородичен: Ны́не, Пречи́стая, Твоего́ раба́ изба́ви от вся́каго обстоя́ния, треволне́ния 

же и бу́ри страсте́й и к Твоему́ приста́нищу наста́ви: Ты́ бо еси́ мне́ предста́тельница и 

исправле́ние. 

Катавасия 

Ирмос,глас 1: Обы́де на́с после́дняя бе́здна, не́сть избавля́яй, вмени́хомся, я́ко о́вцы 

заколе́ния, спаси́ лю́ди Твоя́, Бо́же на́ш, Ты́ бо кре́пость немощству́ющих и исправле́ние. 

Ектения малая 

Диакон: Па́ки и па́ки, ми́ром Го́споду помо́лимся. 

Лик: Го́споди, поми́луй. 

Заступи́, спаси́, поми́луй и сохрани́ нас, Бо́же, Твое́ю благода́тию. 

Лик: Го́споди, поми́луй. 

Пресвяту́ю, пречи́стую, преблагослове́нную, сла́вную Влады́чицу на́шу Богоро́дицу и 

Присноде́ву Мари́ю со все́ми святы́ми помяну́вше, са́ми себе́ и друг дру́га, и весь живо́т 

наш Христу́ Бо́гу предади́м. 

Лик: Тебе́, Го́споди. 

Возглашение: Ты бо еси́ Царь ми́ра, и Спас душ на́ших, и Тебе́ сла́ву возсыла́ем, Отцу́, 

и Сы́ну, и Свято́му Ду́ху, ны́не и при́сно, и во ве́ки веко́в. 

Лик: Ами́нь. 

Кондак 

Кондак субботы 3-й седмицы по Пасхе 

Глас 2: Ра́доватися мироно́сицам повеле́л еси́, пла́чь прама́тере Е́вы утоли́л еси́ 

Воскресе́нием Твои́м Христе́ Бо́же, апо́столом же Твои́м пропове́дати повеле́л еси́: Спас 

воскре́се от гро́ба. 

Икос: На гроб Твой Спа́се мироно́сицы иду́щыя, к себе́ недоумева́хуся умо́м, и веща́ху: 

кто́ нам ка́мень отвали́т гро́бный? И воззре́вшя ви́дят, я́ко ка́мень отвале́н бе́, зра́ку же 

а́нгелову со одея́нием дивля́хуся: содержи́ми же бя́ху тре́петом, и бежа́ти помышля́ху. и 

к ним ю́ноша возопи́: не бо́йтеся вы́, Его́же и́щете воста́, прииди́те, ви́дите ме́сто, иде́же 

лежа́ше те́ло Иису́сово, и ско́ро ше́дшыя возвести́те ученико́м: Спас воскре́се от гро́ба. 

Песнь 7 

Канон жен-мироносиц. Глас 2. Песнь 7. На 6. 

Ирмос,глас 2: Херуви́мы подража́юще о́троцы в пещи́ ликовствова́ху, вопию́ще: 

благослове́н еси́ Бо́же, я́ко и́стиною и судо́м наве́л еси́ сия́ вся́, грех ра́ди на́ших: 

препе́тый и препросла́вленный во вся́ ве́ки. 

Ирмос,глас 2: Херуви́мы подража́юще о́троцы в пещи́ ликовствова́ху, вопию́ще: 

благослове́н еси́ Бо́же, я́ко и́стиною и судо́м наве́л еси́ сия́ вся́, грех ра́ди на́ших: 

препе́тый и препросла́вленный во вся́ ве́ки. 

Припев: Сла́ва Тебе́, Бо́же наш, сла́ва Тебе́. 

Ты́ я́ко Человеколю́бец, хотя́й вся́ спасти́ от пре́лести, я́же созда́л еси́, претерпе́л еси́ 

пригвозди́тися на Кресте́: да погребе́нный о́браз страстьми́, сей пло́тию Твое́ю обнови́ши 

Спа́се, и ад низложи́в, воскреси́л еси́ и уме́ршыя с Собо́ю. 

Припев: Сла́ва Тебе́, Бо́же наш, сла́ва Тебе́. 

На Кресте́ возвыша́емь, вся́ призва́л еси́ к Себе́ Ще́дре, я́коже обеща́л еси́ Бла́же: я́ко 

вои́стинну вся́ сия́ грехо́в ра́ди на́ших пострада́ти благоволи́л еси́. Те́мже и разбо́йнику 

ра́йская врата́ отве́рзл еси́ Спа́се. 

Припев: Сла́ва Тебе́, Бо́же наш, сла́ва Тебе́. 

Ты́ храм теле́сный воздви́гл еси́ разоре́нный, тридне́вно из гро́ба, я́коже обеща́л еси́ 

Бла́же: да вои́стинну ска́жеши сла́ву Твою́, ю́же нам источа́еши ве́рою, у́зы разреши́в, 

и́хже держа́ше дре́вле ад свя́занных. 

Припев: Сла́ва Тебе́, Бо́же наш, сла́ва Тебе́. 

О иуде́йское безу́мие! о неи́стовство беззако́нных! что́ неве́рное ви́девше, не ве́ровасте 

Христу́? я́ко немощны́я, не сло́вом ли воздви́же? или́ я́ко ве́сь мир Той не спасе́ ли, да 

уверя́ют вас поне́ во́ини, или́ воскре́сшие из ме́ртвых. 

Припев: Святи́телю о́тче Епифа́ние, моли́ Бо́га о на́с. 

Кано́н свята́го Епифа́ния, творе́ние Иоа́нна мона́ха. Глас 1. Песнь 7. На 4. 

От Боже́ственныя десни́цы прие́м чуде́с да́р, прося́щим у тебе́ ту́не, о́тче, исцеле́ния 

все́м разда́л еси́, я́коже Влады́ка тебе́ повеле́, хва́льный отце́в Бо́г и препросла́влен. 

Припев: Святи́телю о́тче Епифа́ние, моли́ Бо́га о на́с. 

Па́дает, на ногу́ твое́ю валя́яся, ассири́йский ца́рь, стыде́тися бо доброде́тели ве́сть и 

сопоста́т. Вся́каго же покаря́ет Еди́ный, во святы́х почива́я, хва́льный отце́в Бо́г и 

препросла́влен. 

Припев: Святи́телю о́тче Епифа́ние, моли́ Бо́га о на́с. 

Сло́во молчи́т, исправле́ния твоя́ и чуде́с мно́жество ника́коже возмо́же сказа́ти, 

всеблаже́нне: песка́ бо премину́ет, е́же Христо́с тебе́ дарова́, хва́льный отце́в Бо́г и 

препросла́влен. 

Припев: Пресвята́я Тро́ице, Бо́же наш, сла́ва Тебе́. 

Троичен: Трисве́тлая Еди́нице, неоску́дный безме́рныя бе́здны Све́те, назира́еши Твоя́ 

певцы́: превозноси́мый Безнача́льный О́тче, и Сы́не Собезнача́льный, и Ду́ше 

Соприсносу́щный, хва́льный отце́в Бо́г и препросла́влен. 

Припев: Святи́телю о́тче Гéрмане, моли́ Бо́га о на́с. 

Кано́н свята́го Ге́рмана, творе́ние Феофа́на. Глас 1. Песнь 7. На 4. 

Ве́сь в тебе́ Свята́го Ду́ха излия́ся исто́чник: источа́еши бо, я́ко ре́ки, о́тче досточу́дне, 

за́поведи спаси́тельныя и богокра́сная уче́ния, прехва́льнаго велича́я Бо́га во вся́ ве́ки. 

Припев: Святи́телю о́тче Гéрмане, моли́ Бо́га о на́с. 

Песносло́вя благоче́стно, уясни́л еси́ Влады́чния пра́здники, воспева́я пе́сненно, обоже́н 

бы́в, вся́ святы́я же твои́ми мусики́ями к доброде́тели помазу́я, му́дре, ве́рою пою́щия: 

хва́льный отце́в Бо́же и препросла́влен. 

Сла́ва Отцу́, и Сы́ну, и Свято́му Ду́ху. 

Троичен: Еди́но нача́ло во Еди́нстве непресеко́мем, во Ипоста́сех Трие́х богосло́вным 

язы́ком вопия́, все́м пропове́дал еси́ Безнача́льна Роди́теля, Единоро́днаго же 

Собезнача́льна Сы́на и Соесте́ственна Боже́ственнаго Ду́ха я́сно и Единосу́щна. 

И ны́не, и при́сно, и во ве́ки веко́в. Ами́нь. 

Богородичен: На Тебе́, Чи́стая Богоро́дице, положи́х всю́ наде́жду и к Тебе́ прибега́ю 

всегда́: спаси́ мя́, Всенепоро́чная, и изба́ви моли́твами Твои́ми одержа́щия молвы́ и 

смуще́ния, лю́тых мои́х страсте́й и паде́ний. 

Песнь 8 

Канон жен-мироносиц. Глас 2. Песнь 8. На 6. 

Ирмос,глас 2: В купине́ Моисе́ю Де́вы чу́до, на Сина́йстей горе́, прообрази́вшаго иногда́ 

по́йте, благослови́те и превозноси́те во вся́ ве́ки. 

Ирмос,глас 2: В купине́ Моисе́ю Де́вы чу́до, на Сина́йстей горе́, прообрази́вшаго иногда́ 

по́йте, благослови́те и превозноси́те во вся́ ве́ки. 

Припев: Сла́ва Тебе́, Бо́же наш, сла́ва Тебе́. 

Со́лнечныя зари́ спря́тахуся стра́хом Христо́вых страда́ний, и востая́ху ме́ртвии, и го́ры 

прекланя́хуся, и колеба́шеся земля́, и ад обнажа́шеся. 

Припев: Сла́ва Тебе́, Бо́же наш, сла́ва Тебе́. 

В пещи́ су́щии иногда́ треблаже́ннии о́троцы возвыша́юще ру́ки, прообража́ху Бла́же 

пречестны́й Кре́ст Твой, и́мже низложи́л еси́ Христе́ вра́жию си́лу. 

Припев: Сла́ва Тебе́, Бо́же наш, сла́ва Тебе́. 

О иуде́е слепи́и преле́стницы и престу́пницы, Христо́ву Воскресе́нию неве́рующии, я́ко 

ло́жному: что́ неве́рное ви́дите, я́ко воскре́се Христо́с, ме́ртвыя воздви́гий? 

Припев: Сла́ва Тебе́, Бо́же наш, сла́ва Тебе́. 

О иуде́е врази́, а́ще и нам не ве́руете, ва́шя во́ины вы́ вопроси́те, что́ пострада́ша они́? 

кто́ отвали́вый рука́ми ка́мень от гро́ба? 

Припев: Святи́телю о́тче Епифа́ние, моли́ Бо́га о на́с. 

Кано́н свята́го Епифа́ния, творе́ние Иоа́нна мона́ха. Глас 1. Песнь 8. На 4. 

Ты́ сло́вом обличи́л еси́ му́дре ересе́й пре́лесть и сия́нием благоче́стия отгна́л еси́ ту́ю, 

вопия́, Епифа́ние: благослови́те, вся́ дела́ Госпо́дня, Го́спода, по́йте и превозноси́те во 

вся́ ве́ки. 

Припев: Святи́телю о́тче Епифа́ние, моли́ Бо́га о на́с. 

На престо́л возне́сся высо́к, над страстьми́ бо ца́рствовал еси́, пло́ть же удержа́в, ты́ 

упа́сл еси́ Христо́во ста́до, зовы́й: благослови́те, вся́ дела́ Госпо́дня, Го́спода, по́йте и 

превозноси́те во вся́ ве́ки. 

Припев: Святи́телю о́тче Епифа́ние, моли́ Бо́га о на́с. 

Да лику́ет вся́ко мы́сленное и слове́сное существо́ в па́мять святи́теля и уго́дника 

Христо́ва, ве́рно зову́щее: благослови́те, вся́ дела́ Госпо́дня, Го́спода, по́йте и 

превозноси́те во вся́ ве́ки. 

Припев: Святи́телю о́тче Епифа́ние, моли́ Бо́га о на́с. 

Богоуго́дно ты́ богосло́вив, я́ко основа́ние уче́ний все́м богосло́вие оста́вил еси́ твое́, 

и́мже, о́тче, пое́м: благослови́те, вся́ дела́ Госпо́дня, Го́спода, по́йте и превозноси́те во 

вся́ ве́ки. 

Припев: Святи́телю о́тче Гéрмане, моли́ Бо́га о на́с. 

Кано́н свята́го Ге́рмана, творе́ние Феофа́на. Глас 1. Песнь 8. На 4. 

Сия́ний блиста́нии Све́та Трисо́лнечнаго, свеще́ю, священноявле́нне, наслажда́яся, 

ны́не зове́ши, ра́дуяся: благослови́те, вся́ дела́ Госпо́дня, Го́спода, по́йте и превозноси́те 

во вся́ ве́ки. 

Припев: Святи́телю о́тче Гéрмане, моли́ Бо́га о на́с. 

Мно́гаго све́та и сия́ния, о́тче, сподо́блен, в се́лех небе́сных и в жили́щах на́с, вопию́щих, 

помяни́: благослови́те, вся́ дела́ Госпо́дня, Го́спода, по́йте и превозноси́те во вся́ ве́ки. 

Благослови́м Отца́ и Сы́на и Свята́го Ду́ха, Го́спода. 

Я́ко соблю́д богови́дно и по о́бразу Бо́жию, ико́ны святы́х воздви́гл еси́, ве́дый на 

первообра́зное преходи́ти, вся́ку че́сть же, прехва́льне, и сла́ву, Го́спода по́йте, вопия́, и 

превозноси́те Его́ во вся́ ве́ки. 

И ны́не, и при́сно, и во ве́ки веко́в. Ами́нь. 

Богородичен: Новообра́зно па́че естества́, Де́во, заче́нши Сло́во, Отцу́ соесте́ственна 

Сы́на, Де́вою пребыла́ еси́. Те́м Тя́ пое́м, вся́ дела́, и — ра́дуйся — Тебе́ вопие́м, и 

превозно́сим, Чи́стая, во вся́ ве́ки. 

Припев: Хва́лим, благослови́м, покланя́емся Го́сподеви, пою́ще и превознося́ще во вся 

ве́ки. 

Катавасия 

Ирмос,глас 1: В пещи́ о́троцы Изра́илевы, я́коже в горни́ле, добро́тою благоче́стия 

чисте́е зла́та блеща́хуся, глаго́люще: благослови́те, вся́ дела́ Госпо́дня, Го́спода, по́йте и 

превозноси́те во вся́ ве́ки. 

Диакон: Богоро́дицу и Мате́рь Све́та в пе́снех возвели́чим. 

Песнь Пресвятыя Богородицы 

Лик: Величит душа Моя Господа / и возрадовася дух Мой о Бозе Спасе Моем. 

Припев: Честнейшую Херувим / и славнейшую без сравнения Серафим, / без истления 

Бога Слова рождшую, / сущую Богородицу, Тя величаем. 

Яко призре на смирение рабы Своея, / се бо, от ныне ублажат Мя вси роди. 

Припев: Честнейшую Херувим / и славнейшую без сравнения Серафим, / без истления 

Бога Слова рождшую, / сущую Богородицу, Тя величаем. 

Яко сотвори Мне величие Сильный, / и свято имя Его, / и милость Его в роды родов 

боящимся Его. 

Припев: Честнейшую Херувим / и славнейшую без сравнения Серафим, / без истления 

Бога Слова рождшую, / сущую Богородицу, Тя величаем. 

Сотвори державу мышцею Своею, / расточи гордыя мыслию сердца их. 

Припев: Честнейшую Херувим / и славнейшую без сравнения Серафим, / без истления 

Бога Слова рождшую, / сущую Богородицу, Тя величаем. 

Низложи сильныя со престол, / и вознесе смиренныя, алчущия исполни благ, / и 

богатящияся отпусти тщи. 

Припев: Честнейшую Херувим / и славнейшую без сравнения Серафим, / без истления 

Бога Слова рождшую, / сущую Богородицу, Тя величаем. 

Восприят Израиля отрока Своего, / помянути милости, / якоже глагола ко отцем нашим, / 

Аврааму и семени его даже до века. 

Припев: Честнейшую Херувим / и славнейшую без сравнения Серафим, / без истления 

Бога Слова рождшую, / сущую Богородицу, Тя величаем. 

Песнь 9 

Канон жен-мироносиц. Глас 2. Песнь 9. На 6. 

Ирмос,глас 2: Преесте́ственно пло́тию заче́ншую во чре́ве, от Отца́ безле́тно 

предвозсия́вшее Сло́во, в пе́снех немо́лчных велича́ем ве́рнии. 

Ирмос,глас 2: Преесте́ственно пло́тию заче́ншую во чре́ве, от Отца́ безле́тно 

предвозсия́вшее Сло́во, в пе́снех немо́лчных велича́ем ве́рнии. 

Припев: Сла́ва Тебе́, Бо́же наш, сла́ва Тебе́. 

И́же на Кресте́ разбо́йника позна́вша Тя́ Бо́га, насле́дника соде́лал еси́ мы́сленному раю́, 

е́же помяни́ мя вопию́ща, Всеси́льне Спа́се. 

Припев: Сла́ва Тебе́, Бо́же наш, сла́ва Тебе́. 

Зауше́н нас ра́ди, и оплева́н был еси́ Иису́се от беззако́нников, скрижа́ли зако́на 

начерта́вый в Сина́и, уго́днику Моисе́ю. 

Припев: Сла́ва Тебе́, Бо́же наш, сла́ва Тебе́. 

О́цта и же́лчи Спа́се, напое́н был еси́ нас ра́ди, да́вый нам те́ло и честну́ю кро́вь, в сне́дь 

же и питие́ ве́чныя Твоея́ жи́зни. 

Припев: Сла́ва Тебе́, Бо́же наш, сла́ва Тебе́. 

В животво́рная ре́бра копие́м прободе́н быв Христе́, пречи́стую Твою́ кро́вь, и честну́ю 

во́ду источи́л еси́ ми́рови, я́ко присноживо́тный исто́чник. 

Припев: Святи́телю о́тче Епифа́ние, моли́ Бо́га о на́с. 

Кано́н свята́го Епифа́ния, творе́ние Иоа́нна мона́ха. Глас 1. Песнь 9. На 4. 

Преде́л де́тели житие́ твое́ и виде́ния Боже́ственнаго, о́тче, словеса́ твоя́ богому́дрым 

вои́стинну лю́дем оста́вися, Епифа́ние блаже́нне сла́вне. Те́мже тя́ по достоя́нию, 

восхваля́юще, велича́ем. 

Припев: Святи́телю о́тче Епифа́ние, моли́ Бо́га о на́с. 

Неве́сте Христо́ве предста́, Це́ркви, сла́вне Епифа́ние, и ути́ши я́же на ню́ воздви́женую, 

моли́твами твои́ми, свире́пую бу́рю, я́ко име́я дерзнове́ние ко Влады́це и 

Человеколю́бцу. 

Припев: Пресвята́я Тро́ице, Бо́же наш, сла́ва Тебе́. 

Троичен: Царю́ царе́й, Свята́я Единонача́льная Тро́ице, все́ми влады́чествующая, 

пою́щим Тя́ согреше́ний проще́ние и жития́ всего́ устрое́ние неотъе́млемо пода́ждь 

Епифа́ния моли́твами. 

Припев: Пресвята́я Богоро́дице, спаси́ нас. 

Богородичен: О, па́че ума́ чуде́с Твои́х! Бо́жие бо Сло́во, пло́ть бы́вшее, еди́на родила́ 

еси́ на́м па́че естества́, Ма́ти Де́во, вся́ческая Боже́ственною во́лею я́ве содержа́ща, 

Его́же о все́х умоли́. 

Припев: Святи́телю о́тче Гéрмане, моли́ Бо́га о на́с. 

Кано́н свята́го Ге́рмана, творе́ние Феофа́на. Глас 1. Песнь 9. На 4. 

Реши́ти и вяза́ти согреше́ния вла́сть с небесе́ прие́м по зако́ну я́ко свяще́нник, 

преблаже́нне, пою́щим тя́, о́тче, оставле́ние моли́твами твои́ми пода́ждь, да тя́ вси́ 

ублажа́ем. 

Припев: Святи́телю о́тче Гéрмане, моли́ Бо́га о на́с. 

Обре́л еси́ воздая́ния боле́зней твои́х священноявле́нно, Ге́рмане всеблаже́нне, 

блаже́нную прии́м кончи́ну и жи́знь ве́чную восприи́м, Боже́ственнаго виде́ния 

непреста́нно наслажда́ешися. 

Сла́ва Отцу́, и Сы́ну, и Свято́му Ду́ху. 

Ве́сь себе́ возложи́л еси́ Всеви́дцу Сло́ву и Вседержи́телю добра́ слу́жба показа́лся еси́ 

свяще́нная, же́ртву прия́тну и благоуго́дну принося́ Го́сподеви, твои́х трудо́в пе́ния. 

И ны́не, и при́сно, и во ве́ки веко́в. Ами́нь. 

Богородичен: Уста́ви плотско́е мудрова́ние и страсте́й, Де́во, утиши́ смуще́ние 

прибега́ющаго, Богороди́тельнице, к покро́ву Твоему́, и наде́жды основа́ние Тя́ иму́щаго, 

и боже́ственным предста́тельством обога́щшася и заступле́нием. 

Катавасия 

Ирмос,глас 1: О́браз чи́стаго рождества́ Твоего́ огнепали́мая купина́ показа́ неопа́льная; 

и ны́не на на́с напа́стей свире́пеющую угаси́ти, мо́лимся, пе́щь, да Тя́, Богоро́дице, 

непреста́нно велича́ем. 

Ектения малая 

Диакон: Па́ки и па́ки, ми́ром Го́споду помо́лимся. 

Лик: Го́споди, поми́луй. 

Заступи́, спаси́, поми́луй и сохрани́ нас, Бо́же, Твое́ю благода́тию. 

Лик: Го́споди, поми́луй. 

Пресвяту́ю, пречи́стую, преблагослове́нную, сла́вную Влады́чицу на́шу Богоро́дицу и 

Присноде́ву Мари́ю со все́ми святы́ми помяну́вше, са́ми себе́ и друг дру́га, и весь живо́т 

наш Христу́ Бо́гу предади́м. 

Лик: Тебе́, Го́споди. 

Возглашение: Я́ко Тя хва́лят вся Си́лы Небе́сныя, и Тебе́ сла́ву возсыла́ем, Отцу́, и 

Сы́ну, и Свято́му Ду́ху, ны́не и при́сно, и во ве́ки веко́в. 

Лик: Ами́нь. 

Cветильны 

Прииди́те, ве́рнии, почти́м боже́ственное и всесвяще́нное иера́рхов совокупле́ние, в 

пе́ниих пе́сненных боже́ственнаго Епифа́ния и Ге́рмана, разори́вшия ересе́й омраче́ние 

и благоче́стия заре́ю просве́щшия всю́ тва́рь. 

Сла́ва Отцу́, и Сы́ну, и Свято́му Ду́ху, и ны́не, и при́сно, и во ве́ки веко́в. Ами́нь. 

Жены́ услы́шите глас ра́дования: мучи́теля а́да попра́вый, от тли́ мир воздви́же, тецы́те, 

друго́м рцы́те Мои́м благове́стия: хощу́ бо созда́ние Свое́ ра́достию озари́ти, отону́дуже 

прии́де печа́ль. 

Хвалитны 

Псалом 148 

Хвали́те Го́спода с Небе́с. Тебе́ подоба́ет песнь Бо́гу. Хвали́те Го́спода с Небе́с, хвали́те 

Его́ в вы́шних. Тебе́ подоба́ет песнь Бо́гу. Хвали́те Его́, вси Ангели Его́, хвали́те Его́, вся 

Си́лы Его́. Тебе́ подоба́ет песнь Бо́гу.Хвали́те Его́, со́лнце и луна́, хвали́те Его́, вся 

зве́зды и свет. Хвали́те Его́, небеса́ небе́с, и во́да, я́же превы́ше небе́с, да восхва́лят 

и́мя Госпо́дне. Яко Той рече́, и бы́ша, Той повеле́, и созда́шася. Поста́ви я в век и в век 

ве́ка, повеле́ние положи́, и не ми́мо и́дет. Хвали́те Го́спода, от земли́ зми́еве и вся 

бе́здны, огнь, град, снег, го́лоть, дух бу́рен, творя́щая сло́во Его́, го́ры и вси хо́лми, древа́ 

плодоно́сна и вси ке́дри, зве́рие и вси ско́ти, га́ди и пти́цы перна́ты, ца́рие зе́мстии и вси 

лю́дие, кня́зи и вси судии́ зе́мстии, юноши и де́вы, ста́рцы с ю́нотами да восхва́лят и́мя 

Госпо́дне, я́ко вознесе́ся и́мя Того́ Еди́наго. Испове́дание Его́ на земли́ и на Небеси́, и 

вознесе́т рог люде́й Свои́х. Песнь всем преподо́бным Его́, сыново́м Изра́илевым, лю́дем, 

приближа́ющимся Ему́. 

Псалом 149 

Воспо́йте Го́сподеви песнь но́ву, хвале́ние Его́ в це́ркви преподо́бных. Да возвесели́тся 

Изра́иль о сотво́ршем его́, и сы́нове Сио́ни возра́дуются о Царе́ свое́м. Да восхва́лят и́мя 

Его́ в ли́це, в тимпа́не и псалти́ри да пою́т Ему́. Яко благоволи́т Госпо́дь в лю́дех Свои́х и 

вознесе́т кро́ткия во спасе́ние. Восхва́лятся преподо́бнии во сла́ве и возра́дуются на 

ло́жах свои́х. Возноше́ния Бо́жия в горта́ни их, и мечи́ обою́ду остры́ в рука́х их: 

сотвори́ти отмще́ние во язы́цех, обличе́ния в лю́дех, связа́ти цари́ их пу́ты, и сла́вныя их 

ручны́ми око́вы желе́зными. 

На 6: Сотвори́ти в них суд напи́сан, сла́ва сия́ бу́дет всем преподо́бным Его. 

субботы 3-й седмицы по Пасхе на 3  

Глас 2: 

 Вся́кое дыха́ние и вся́ тва́рь, Тя́ сла́вит Го́споди, я́ко Кресто́м сме́рть упраздни́л еси́, да 

пока́жеши лю́дем, е́же из ме́ртвых Твое́ Воскресе́ние, я́ко еди́н Человеколю́бец. 

Псалом 150 

Хвали́те Бо́га во святы́х Его́, хвали́те Его́ во утверже́нии си́лы Его́. 

Глас 2: Да реку́т иуде́е, ка́ко во́ини погуби́ша стрегу́щии Царя́? почто́ бо ка́мень не 

сохрани́ Ка́мене жи́зни? Или́ погребе́ннаго да дадя́т, или́ Воскре́сшему да покло́нятся, 

глаго́люще с на́ми: сла́ва мно́жеству щедро́т Твои́х, Спа́се наш, сла́ва Тебе́. 

На 4: Хвали́те Его́ на силах Его, / хвали́те Его́ по мно́жеству вели́чествия Его́. 

Глас 2: Ра́дуйтеся лю́дие и весели́теся, а́нгел седя́й на ка́мени гро́бнем, той нам 

благовести́, рек: Христо́с воскре́се из ме́ртвых, Спас ми́ра, и испо́лни вся́ческая 

благоуха́ния: ра́дуйтеся лю́дие и весели́теся. 

Хвали́те Его́ во гла́се тру́бнем, / хвали́те Его́ во псалти́ри и гу́слех. 

свт. Ге́рмана, патриарха Константинопольскаго на 3  

Глас 1: Лео́нтиево мудрова́ние тве́рдо, Ге́рмане, низложи́л еси́,/ и́же, злоче́стия 

испо́лнь,/ поклоне́ния честны́х ико́н Христо́вых окая́нный/ и всех святы́х отве́ржеся,/ но, 

словесы́ твои́ми, Богоявле́нне,/ изобличи́вся, я́ко безу́мен/ и несмы́слен пребы́сть. 

Хвали́те Его́ в тимпа́не и ли́це, / хвали́те Его́ во стру́нах и орга́не. 

Глас 1: Лев, безбо́жный зверь,/ и́же Бо́га ненави́дя,/ анти́христов предте́ча,/ поклоне́ние 

Христо́ва о́браза отве́рг, преподо́бне,/ насле́дия ве́рных изве́ржеся./ Те́мже мо́лим тя:/ 

я́коже о́наго, моли́твами твои́ми/ настоя́щее отжени́ смуще́ние. 

Хвали́те Его́ в кимва́лех доброгла́сных, хвали́те Его́ в кимва́лех восклица́ния. / Вся́кое 

дыха́ние да хва́лит Го́спода. 

Глас 1: Жела́ние улучи́л еси́,/ е́же тебе́, Богоявле́нне,/ издале́че жела́емое явле́нно,/ и́бо 

ко Влады́це твоему́ со дерзнове́нием, Ге́рмане блаже́нне,/ ны́не священноле́пно вшел 

еси́./ Ему́же предстоя́, наслажда́ешися обоже́ния,/ мир ми́рови испроси́. 

Сла́ва Отцу́, и Сы́ну, и Свято́му Ду́ху, и ны́не, и при́сно, и во ве́ки веко́в. Ами́нь. 

Глас 1: Приидо́ша на гроб Магдали́на, и друга́я Мари́а, и́щуще Го́спода и а́нгела ви́деша, 

я́ко мо́лнию седя́ща на ка́мени, и глаго́люща им: что́ и́щете жива́го с ме́ртвыми? 

воскре́се, я́коже рече́, в Галиле́и Его́ обря́щете. К Нему́ же возопие́м: воскресы́й из 

ме́ртвых, Го́споди сла́ва Тебе́. 

Священник: Сла́ва Тебе́, Показа́вшему нам свет. 

Славословие вседневное 

Сла́ва в вы́шних Бо́гу, и на земли́ мир, в челове́цех благоволе́ние. Хва́лим Тя, 

благослови́м Тя, кла́няем Ти ся, славосло́вим Тя, благодари́м Тя, вели́кия ра́ди сла́вы 

Твоея́. Го́споди Царю́ Небе́сный, Бо́же Отче Вседержи́телю, Го́споди, Сы́не 

Единоро́дный, Иису́се Христе́, и Святы́й Ду́ше. Го́споди Бо́же, Агнче Бо́жий, Сы́не Оте́чь, 

взе́мляй грех ми́ра, поми́луй нас; взе́мляй грехи́ ми́ра, приими́ моли́тву на́шу; седя́й 

одесну́ю Отца́, поми́луй нас. Яко Ты еси́ един Свят, Ты еси́ еди́н Госпо́дь, Иису́с 

Христо́с, в сла́ву Бо́га Отца́, Ами́нь. 

На всяк день благословлю́ Тя и восхвалю́ и́мя Твое́ во ве́ки и в век ве́ка. 

Го́споди, Прибе́жище был еси́ нам в род и род. Аз рех: Го́споди, поми́луй мя, исцели́ 

ду́шу мою́, я́ко согреши́х Тебе́. Го́споди, к Тебе́ прибего́х, научи́ мя твори́ти во́лю Твою́, 

я́ко Ты еси́ Бог мой; яко у Тебе́ исто́чник живота́, во све́те Твое́м у́зрим свет. Проба́ви 

ми́лость Твою́ ве́дущим Тя. 

Таже: Сподо́би, Го́споди, в день сей без греха́ сохрани́тися нам. Благослове́н еси́, 

Го́споди Бо́же оте́ц на́ших, и хва́льно и просла́влено и́мя Твое́ во ве́ки. Ами́нь. 

Бу́ди, Го́споди, ми́лость Твоя́ на нас, я́коже упова́хом на Тя. Благослове́н еси́, Го́споди, 

научи́ мя оправда́нием Твои́м. Благослове́н еси́, Влады́ко, вразуми́ мя оправда́нием 

Твои́м. Благослове́н еси́, Святы́й, просвети́ мя оправда́нии Твои́ми. 

Го́споди, ми́лость Твоя́ во век, дел руку́ Твое́ю не пре́зри. Тебе́ подоба́ет хвала́, Тебе́ 

подоба́ет пе́ние, Тебе́ сла́ва подоба́ет, Отцу́ и Сы́ну и Свято́му Ду́ху, ны́не и при́сно и во 

ве́ки веко́в. Ами́нь. 

Просительная ектения 

Диакон: Испо́лним у́треннюю моли́тву на́шу Го́сподеви. 

Лик: Го́споди, поми́луй. 

Диакон: Заступи́, спаси́, поми́луй и сохрани́ нас, Бо́же, Твое́ю благода́тию. 

Лик: Го́споди, поми́луй. 

Диакон: Дне всего соверше́нна, свя́та, ми́рна и безгре́шна у Го́спода про́сим. 

Лик: Пода́й, Го́споди. 

Диакон: А́нгела ми́рна, ве́рна наста́вника, храни́теля душ и теле́с на́ших, у Го́спода 

про́сим. 

Лик: Пода́й, Го́споди. 

Диакон: Проще́ния и оставле́ния грехо́в и прегреше́ний на́ших у Го́спода про́сим. 

Лик: Пода́й, Го́споди. 

Диакон: До́брых и поле́зных душа́м на́шим и ми́ра ми́рови у Го́спода про́сим. 

Лик: Пода́й, Го́споди. 

Диакон: Про́чее вре́мя живота́ на́шего в ми́ре и покая́нии сконча́ти, у Го́спода про́сим. 

Лик: Пода́й, Го́споди. 

Диакон: Христиа́нския кончи́ны живота́ на́шего, безболе́зненны, непосты́дны, ми́рны и 

до́браго отве́та на Стра́шнем Суди́щи Христо́ве, про́сим. 

Лик: Пода́й, Го́споди. 

Диакон: Пресвяту́ю, Пречи́стую, Преблагослове́нную, Сла́вную Влады́чицу на́шу 

Богоро́дицу и При́сноде́ву Мари́ю, со все́ми святы́ми помяну́вше, са́ми себе́, и друг 

дру́га, и весь живо́т наш Христу́ Бо́гу предади́м. 

Лик: Тебе́, Го́споди. 

Священник (возглашает): Я́ко Бог ми́лости и щедро́т и человеколю́бия еси́, и Тебе́ 

сла́ву возсыла́ем, Отцу́ и Сы́ну и Свято́му Ду́ху, ны́не и при́сно и во ве́ки веко́в. 

И по возгласе лик: Ами́нь. 

Священник: Мир всем. 

Лик: И ду́хови твоему́. 

Диакон: Главы́ на́ша Го́сподеви прикло́ним. 

Лик: Тебе́, Го́споди. 

Священник тайно глаголет молитву и возглашает: Твое́ бо есть, е́же ми́ловати и 

спаса́ти ны, Бо́же наш, и Тебе́ сла́ву возсыла́ем, Отцу́ и Сы́ну и Свято́му Ду́ху, ны́не и 

при́сно и во ве́ки веко́в. 

Лик: Ами́нь. 

Стихиры на стиховне 

субботы 3-й седмицы по Пасхе на 3  

Глас 2: Егда́ от Дре́ва Тя́ ме́ртва, Аримафе́й снят всех Живота́, сми́рною и плащани́цею 

Тя́ Христе́ обви́в, и любо́вию подвиза́шеся, се́рдцем и устна́ми те́ло нетле́нное Твое́ 

облобыза́ти. Оба́че одержи́мь стра́хом, ра́дуяся вопия́ше Ти́: сла́ва снизхожде́нию 

Твоему́, Человеколю́бче. 

Стих: Благоволи́л еси́, Го́споди, зе́млю Твою́, возврати́л еси́ плен Иа́ковль. 

Глас 2: Егда́ во гро́бе но́ве за всех положи́лся еси́, Изба́вителю всех, ад всесмехли́вый 

ви́дев Тя́ ужасе́ся, вереи́ сокруши́шася, сломи́шася врата́, гро́би отверзо́шася, ме́ртвии 

воста́ша. Тогда́ Ада́м благода́рственно ра́дуяся вопия́ше Тебе́: сла́ва снизхожде́нию 

Твоему́, Человеколю́бче. 

Стих: Ми́лость и и́стина срето́стеся, пра́вда и мир облобыза́стася. 

Глас 2: Егда́ си́лы зря́ху Тя́ Христе́, я́ко преле́стника от беззако́нных оклевета́ема, 

ужаса́хуся неизглаго́ланному долготерпе́нию Твоему́, и ка́мень гро́ба рука́ми 

запеча́танный, и́миже Твоя́ нетле́нная ре́бра прободо́ша. Оба́че на́шему спасе́нию 

ра́дующеся вопия́ху Ти́: сла́ва снизхожде́нию Твоему́, Человеколю́бче. 

Сла́ва Отцу́, и Сы́ну, и Свято́му Ду́ху, и ны́не, и при́сно, и во ве́ки веко́в. Ами́нь. 

Глас 6: Проси́ Ио́сиф те́ло Иису́сово, и положи́ е́ в но́вом свое́м гро́бе: подоба́ше бо Ему́ 

из гро́ба я́ко от черто́га проити́. Сокруши́вый держа́ву сме́рти, и отве́рзый врата́ ра́йская 

челове́ком, Го́споди сла́ва Тебе́. 

Таже: Бла́го есть испове́датися Го́сподеви, и пе́ти И́мени Твоему́, Вы́шний: возвеща́ти 

зау́тра ми́лость Твою́, и и́стину Твою́ на вся́ку нощь. 

Посем:Трисвятое по Отче наш: 

Священник: Я́ко Твое́ есть Ца́рство и си́ла, и сла́ва, Отца́, и Сы́на, и Свята́го Ду́ха, ны́не 

и при́сно, и во ве́ки веко́в. Ами́нь. 

Лик: Ами́нь. 

Тропари в конец Утрени 

Тропарь субботы 3-й седмицы по Пасхе 

Глас 2: Егда́ снизше́л еси́ к сме́рти, животе́ безсме́ртный, тогда́ ад умертви́л еси́ 

блиста́нием Божества́. Егда́ же и уме́ршыя от преиспо́дних воскреси́л еси́, вся́ си́лы 

небе́сныя взыва́ху: Жизнода́вче Христе́ Бо́же наш, сла́ва Тебе́. 

Сла́ва Отцу́, и Сы́ну, и Свято́му Ду́ху. 

Тропарь святителям Епифанию, епископу Кипрскому и Герману, патриарху 

Константинопольскому 

Глас 4: Бо́же оте́ц на́ших,/ творя́й при́сно с на́ми по Твое́й кро́тости,/ не отста́ви ми́лость 

Твою́ от нас,/ но моли́твами их// в ми́ре упра́ви живо́т наш. 

И ны́не, и при́сно, и во ве́ки веко́в. Ами́нь. 

Тропарь субботы 3-й седмицы по Пасхе 

Глас 2: Мироно́сицам жена́м, при гро́бе предста́в а́нгел вопия́ше: ми́ра ме́ртвым су́ть 

прили́чна, Христо́с же истле́ния яви́ся чу́ждь. Но возопи́йте: воскре́се Госпо́дь, подая́й 

ми́рови ве́лию ми́лость. 

Таже глаголет диакон или священник ектению: 

Ектения сугубая 

Диакон: Поми́луй нас, Бо́же, по вели́цей ми́лости Твое́й, мо́лим Ти ся, услы́ши и 

поми́луй. 

Лик: Го́споди, поми́луй. (трижды). 

Диакон: Еще́ мо́лимся о Вели́ком Господи́не и отце́ на́шем, Святе́йшем Патриа́рхе 

Кири́лле, и о всей во Христе́ бра́тии на́шей. 

Лик: Го́споди, поми́луй. (трижды). 

Диакон: Еще́ мо́лимся о Богохрани́мей стране́ на́шей, власте́х и во́инстве ея́, да ти́хое и 

безмо́лвное житие́ поживе́м во вся́ком благоче́стии и чистоте́. 

Лик: Го́споди, поми́луй. (трижды). 

Диакон: Еще́ мо́лимся о бра́тиях на́ших, свяще́нницех, священномона́сех, и всем во 

Христе́ бра́тстве на́шем. 

Лик: Го́споди, поми́луй. (трижды). 

Диакон: Еще́ мо́лимся о блаже́нных и приснопа́мятных святе́йших патриа́рсех 

правосла́вных и созда́телех свята́го хра́ма сего́, и о всех пре́жде почи́вших отце́х и 

бра́тиях, зде лежа́щих и повсю́ду, правосла́вных. 

Лик: Го́споди, поми́луй. (трижды). 

Диакон: Еще́ мо́лимся о ми́лости, жи́зни, ми́ре, здра́вии, спасе́нии, посеще́нии, 

проще́нии и оставле́нии грехо́в рабо́в Бо́жиих, бра́тии свята́го хра́ма сего́. 

Лик: Го́споди, поми́луй. (трижды). 

Диакон: Еще́ мо́лимся о плодонося́щих и доброде́ющих во святе́м и всечестне́м хра́ме 

сем, тружда́ющихся, пою́щих и предстоя́щих лю́дех, ожида́ющих от Тебе́ вели́кия и 

бога́тыя ми́лости. 

Лик: Го́споди, поми́луй. (трижды). 

Возглас: Я́ко ми́лостив и человеколю́бец Бог еси́, и Тебе́ сла́ву возсыла́ем, Отцу́, и 

Сы́ну, и Свято́му Ду́ху, ны́не и при́сно, и во ве́ки веко́в. 

Лик: Ами́нь. 

Диакон: Прему́дрость. 

Лик: Благослови́. 

Священник: Сый благослове́н Христо́с, Бог наш, всегда́, ны́не и при́сно, и во ве́ки веко́в. 

Лик: Ами́нь. Утверди́, Бо́же, святу́ю правосла́вную ве́ру, правосла́вных христиа́н во ве́к 

ве́ка. 

   


